
ገጽ  3 ገጽ  3 ገጽ 4ገጽ 4 ገጽ  5ገጽ  5ገጽ  2ገጽ  2

ፌስቲቫል - ፍርያት ዘኻዕብት ፌስቲቫል - ፍርያት ዘኻዕብት 
ዝተቓመመ ‘ባህርያዊ ድኹዒ’ዝተቓመመ ‘ባህርያዊ ድኹዒ’

ካብ ጀዛን ክሳብ ዓረዛን ግዝግዛንካብ ጀዛን ክሳብ ዓረዛን ግዝግዛን ጥቕሚ ምጥባው ንኣደን ዕሸልንጥቕሚ ምጥባው ንኣደን ዕሸልን ዓይነታት መግናሕቲዓይነታት መግናሕቲ

ገጽ  7ገጽ  7

ፈስቲቫል - ነጋድያን ንውጽኢት ምህዞን ሰንዓን መንእሰያት የድንቑ

ኣብ ሃገራዊ ፈስቲቫል ኤርትራ-2023 
ቀሪቡ ዘሎ ጥበብ ዝሓለፎ ምህዞን 
ሰንዓን፡ ከምኡ’ውን ውጽኢት ጽሑፍ፡ 
መንእሰያትና ኣጥርዮምዎ ንዘለዉ 
ዓቕሚን ብቕዓትን ዘንጸባርቕ ምዃኑ 
ተሓቢሩ።

ኣብ መላእ ሃገር ክካየድ ዝጸንሐ 
ወፍሪ ተመሃሮ ንልምዓት ተዛዚሙ
ካብ 8 ሓምለ ኣትሒዙ ኣብ መላእ 

ሃገር ክሰላሰል ዝጸንሐ ወፍሪ ተመሃሮ 
ንልምዓት፡ ብ15 ነሓሰ ከምእተዛዘመ፡ ኣብ 
ሚኒስትሪ ትምህርቲ ዳይረክተር ጨንፈር 
ወፍሪ ተመሃሮ ንልምዓት ኣቶ ፍትዊ 
ወልደጊዮርግስ ሓቢሩ።
ሎሚ ዓመት፡ 27 ሽሕ ተመሃሮ፡ 

ከምኡ’ውን 1060 ኣለይቲ መማህራን፡ 
ሰብ ሞያ ጥዕናን ክኢላታት ሕርሻን ኣብ 
45 ንኡሳን ዞባታት ኣብ ዝተዘርግሓ ልዕሊ 
70  ነቑጣታት ተዋፊሮም - ብዝነኣድ 
ድስፕሊናዊ ጉዕዞ ዕማሞም ብዓወት ከም 
ዝዛዘሙ፡ ኣቶ ፍትዊ ኣረዲኡ።

ኣብ ኣዳራሽ ምህዞን ሰንዓን ቀሪበን 
ዘለዋ፡ ብመንእሰያት ዝተሰርሓ - ኣብ ግዜ 
ለይቲ ኣንበጣ ኣብ ምቕታል እትሕግዝ 
መሳርሒት፣ ነጻጊት መድሃኒት ጸረ-
ባልዕ ነፋሪት፣ ብውሑድ ጸዓት ልዑል 
ውጽኢት እትህብ ዝተመሓየሸት ፍሪጅ፣ 

ኣካለ-ስንኩላንን ጽጉማትን ብቐሊል 
ክጥቀሙላ ዝኽእሉ ሞጐጎን ካልእን. . 
. እቲ ንነጋድያን ዝያዳ ዝመሰጠ ኰይኑ 
ኣሎ።
ነጋድያን ድሕሪ ትዕዝብቶም ኣብ 

ዝሃብዎ ርእይቶ፡ ምህዞን ሰንዓን ክምዕብል 

ዝኽእል ብምትብባዕ ስለዝዀነ፡ እቶም 
መንእሰያት ምትብባዕን ሓገዝን ሕብረተ-
ሰብን ኣካላት መንግስትን ከይፍለዮም 
ተላብዮም። 
ኣብ ኣዳራሽ ምርኢት መጻሕፍቲ 

ቀሪቡ ዘሎ ትሕዝቶ ዘድነቑ ነጋድያን 

ብወገኖም፡ ዋጋታት መጻሕፍቲ፡ ካብ’ቲ 
ናይ ዕዳጋ ፍልልይ ስለዘይብሉ - ንመጻኢ 
ክሕሰበሉ ኣዘኻኺሮም።
 ኣቕረብቲ መጻሕፍቲ፡ ነቲ ብተገልገልቲ ዝቐረበ 

ንክብሪ ዋጋ ዝምልከት ርእይቶ ከምዝቕበልዎ 
ብምሕባር፡ ከም’ቲ ናይ ቅድሚ ሕጂ ብድጐማ 
ዝሽየጠሉ ዕድል ክፍጠር ተላብዮም።

እቲ ወፍሪ፡ በብዞባኡ ንዝተወጠነ 
መደባት ምዕቃብ ሓመድን ማይን 
ምግራብን ቀዳምነት ዝሃበ ኰይኑ፡ ኰስኳስ 
ኣግራብ፡ ጽሬት ከባቢ፡ ምሕጋዝ ጽጉማት 
ስድራ-ቤታት፡ ምጽፋፍ ሰነዳት፡ ምጽጋን 
ሰደቓታትን ምርግጋጽ ድሕነት ጽርግያን 
ዘጠቓለለ ነይሩ። 
ወፍሪ ተመሃሮ ንልምዓት ኣብ 1994 

ካብ ዝጅምር፡ ኣብ 25 ዙርያታት ልዕሊ 
537 ሽሕ ተመሃሮ ዝተሳተፍዎ ኣድማዒ 
ንጥፈታት ከምእተተግበረ፡ ጸብጻብ 
ሚኒስትሪ ትምህርቲ የነጽር።

ኣብ ዞባ ደቡብ፡ ዕዉት መብጣሕቲ ዓይኒ ተኻዪዱኣብ ዞባ ደቡብ፡ ኣብ መፋርቕ ናይ’ዚ 
ዓመት ኣብ ሓሙሽተ ንኡሳን ዞባታት 
ዝተኻየደ ወፍሪ መብጣሕቲ ዓይኒ - 
እቲ 99 ሚእታዊት ዕዉት ምንባሩ፡ 

ኣብ ጨንፈር ሚኒስትሪ ጥዕና ሓላፊ 
ኣሃዱ ምቁጽጻር ዘይተመሓላለፍቲ 

ሕማማት ኣቶ የማነ ጸጋይ ገሊጹ።
ኣብ ንኡሳን ዞባታት ጸሮና፡ ማይ-

ዓይኒ፡ ሰንዓፈ፡ ሰገነይቲን ዓዲ-ቐይሕን 
ብዝተኻየደ ወፍሪ፡ ን571 ዜጋታት 
ናይ ሓበላ ዓይኒ፡ ዓጽሚ ዓይኒን 
ትራኮማን ናጻ ኣገልግሎት መብጣሕቲ 
ከምእተዋህበ ኣብሪሁ።
ኣብ’ተን ንኡሳን ዞባታት፡ ናይ ምርኣያ 

ጸገማት ዘለዎም ንምልላይ ኣቐዲሙ 
ዳህሳስ ከምእተኻየደ፣ ኣብ’ቲ ወፍሪ 
- ካብ ምርኣይ ክሳብ መብጣሕቲ 
ዝተሳተፉ ሞያውያን ድማ ብምልኦም 
ኣብ ሃገር ዝፈረዩ ዜጋታት ምዃኖም፡ 
ኣቶ የማነ ብተወሳኺ ሓቢሩ። 
እቲ መብጣሕቲ፡ ኣቐዲሙ ኣብ 
መወከሲ ሆስፒታል ዞባ ደቡብ ጥራይ 

ብምንባሩ፡ ተሓከምቲ ጻዕቂ ዝፈጥሮ 
ጸገማት ከጋጥሞም ምጽንሑ ጠቒሱ፡ 
እቲ ኣብ 5 ንኡሳን ዞባታት ዝተገብረ 
ወፍሪ፡ ነቲ ጸገም ከምዘቃለሎ ገሊጹ።
ሕማማት ዓይኒ ብፍላይ ከኣ ሓበላ 
ዓይኒ፡ ትራኮማን ነድሪ ዓይኒን ብቐሊሉ 
ክሕከሙ ዝኽእሉ ክነሶም፡ ብኣጋ 
ሕክምናዊ ረድኤት ናብ እትረኽበሉ 
ትካል ብሰንኪ ዘይምኻድ ዑረት 
ክኽሰት ምርኣይ ዘሕዝን ምዃኑ 
ዝጠቐሰ ኣቶ የማነ፡ ናይ ምርኣይ 
ጸገም ዘለዎ ዜጋ ናብ በዓል ሞያ 
ቀሪቡ ረድኤት ክሓትት ምዒዱ።

ተሰነይ - ንዳህሳስን መጽናዕትን ባልዓት ዝሕግዝ ዓውደ-ዘተ ተኻዪዱ
ጨንፈር ሚኒስትሪ ሕርሻ ዞባ ጋሽ-

ባርካ፡ ካብ 12 ንኡሳን ዞባታት ዝተዋጽኡ 
ሞያውያን ዝተሳተፍዎ፡ ንዳህሳስን 
መጽናዕትን ባህርያዊ ተጻባኢ ጎደቦን 
ኣንበጣ ገረብን ዝሕግዝ - ብ9 ነሓሰ ኣብ 
ተሰነይ ዓውደ-ዘተ ኣቃኒዑ።
ሓላፊ ኣሃዱ ጥዕና ብቚሊ ኣቶ ንኣምን 

የዕብዮ፡ እቲ ዓውደ-ዘተ ኣብ’ተን ብብዝሒ 
ባልዓት ጎደቦን ኣንበጣ ገረብን ዝተራእየለን 
ንኡሳን ዞባታት ተሰነይ፡ ፎርቶ-ሳዋን 

ሃይኮታን ዘተኰረ ምንባሩ ጠቒሱ፡ ኣብ 
ከባቢና ዝርከቡ ጽግዕተኛ ባልዓት፡ ኣብ’ቲ 
ዝርከቡሉ ከባቢታት ኬድካ ጠባያቶምን 
ዓይነቶምን ምጽናዕ፡ ከምኡ’ውን ቅምሶ 
ብምውሳድ ናብ ሃገራዊ ላቦራቶሪ 
ምስዳድን ምርምር ምክያድን ምዃኑ 
ገሊጹ። 
ጽሬት ግራውትን መሳርሒታት ሕርሻን 

ምሕላው፣ ዘርኢ ምቅይያር፣ ተጻዋሪ ባህሪ 
ዘለዎም ኣዝርእቲ ምምራጽ፣ ምስ ሰብ ሞያ-

ሕርሻ እናተረዳዳእካ ዘላቒ ሜላ ምክልኻል 
ባልዓት ምምዕባል. . . ዝብሉ ኣርእስታት 
ከም እተዘርበሎም እውን ኣቶ ንኣምን 
ኣረዲኡ።
ኣንበጣ ገረብ፡ ምስ ምጅማር ክራማት 

እንቋቚሖ ዝጸፊ ኰይኑ፡ ፍሉይ ባህሪኡ፡ 
ብግዜ መዓልቲ ኣብ ላዕለዋይ ጨናፍር 
ኣግራብ ክውዕል እንከሎ፡ ብግዜ ለይቲ 
ንጥፈታቱ ስለዘካይድ፡ ንምቁጽጻሩ ካብ’ቲ 
ኣሸጋሪ ዝገብሮ ከምዝዀነ ክኢላታት 
ይሕብሩ።

ኵዕሶ እግሪ ደቂ-ኣንስትዮ ኵዕሶ እግሪ ደቂ-ኣንስትዮ 
ቀጺሉቀጺሉ

ብዘይካ ሰኑይ መዓልታዊ እትሕተም ጋዜጣብዘይካ ሰኑይ መዓልታዊ እትሕተም ጋዜጣ
ዋና ኣሰናዳኢ

ኣስፍሃ ተኽለማርያም

ምክትል ኣሰናዳኢ
  ብርሃነ ምሕረትኣብ

ቍ.ስ 116266 / 201820(2220)

ቦርድ ምስንዳእ

ዮሴፍ ሃይለማርያም
ምሉእብርሃን ሃብተገብርኤል

ተስፋኣለም የማነ
ተስፋልደት መብራህቱ

ቍ.ስ 201820 (2214) 
ፋክስ. 127749 - ቍ.ሳ.ጶ. 247

ምዝርጋሕ ጋዜጣ 
ቍ.ስ.200454-07121322

ምልክታ 
ቍ.ስ. 125013 - ቍ.ሳ.ጶ. 1284

 ቤተልሄም ታደሰ
ፍርቱና ኤፍሬም

ለይ-ኣውት
ትንሱእ ፍስሃየ
ሳምራዊት ሃብተ

ቅሳነት ተወልደ

    ዮርዳኖስ ጸጋይዮርዳኖስ ጸጋይ    

መጐዓዝያ ዞባ ማእከል፡ ኣብ ምድማቕ ፈስቲቫል ኤስክፖ!

ፌስቲቫል - ፍርያት ዘኻዕብት ዝተቓመመ ‘ባህርያዊ ድኹዒ’
ፈስቲቫል፡ ሓደ ካብ’ቶም ንሃገራዊ 

ሓድነትን ጥምረትን ህዝቢ ኤርትራ ዝገልጹ 
ዓበይቲ ኣጋጣሚታት እዩ። ናይ ሎሚ 
ዓመት ፈስቲቫል፡ ኣብ ትሕቲ ‘ቅያ ስጡም 
መስርዕ’ ዝብል ቴማ እዩ ዝእንገድ ዘሎ። 
ህዝቢ ድማ፡ ነቶም ብትሕዝቶታቶም ካብ 
ሓድሕድ ዝበላለጹ ፍርያት ንምዕዛብ፡ ካብ 
ኩሉ ከባቢታት ኤርትራ ይውሕዝ ኣሎ። 
ንሕና’ውን ናይ ሎሚ ኣድህቦና ናብ’ቲ 
ብሚኒስትሪ ሕርሻ ዝቐረበ ትሕዝቶ ኣቢሉ 
ኣሎ። 
ዝበዝሐ ህዝቢ ካብ ኤርትራ ብሕርሻዊ 

ንጥፈታት እዩ ዝናበር። ሚኒስትሪ ሕርሻ 
እምበኣር፡ እቶት ሓረስቶት ብውሑስ 
መንገዲ ንምኽዕባት፡ ዝተፈላለዩ ቀረባት ኣብ 
ምውዳድ ምስ ተጸምደ እዩ። ምትእትታው 
ባህርያዊ ድኹዕን ጸረ-ባልዕን መቐጸልታ 
ናይ’ዚ መስርሕ ኮይኑ፡ ሓረስቶት ኣብ 
ባህርያዊ ድሩቕን ፈሳስን ድኹዕን ጸረ-
ባልዕን ዘለዎ ኣፍልጦን ተጠቃምነትን 
ንምዕባይ  - ኣብ’ቲ ኣጋጣሚ ብኣባላት 
ማእከላይ ቤት-ጽሕፈት ሕርሻ ስፍሕ ዝበለ 
መብርሂ ተዋሂቡ።
መግለጺ ብዛዕባ ድሩቕ ድኹዕን 

መቀላጠፍን፡ ብመንእሰይ ኣድያም ረዘነ እዩ 
ተዋሂቡና። ንሳ፡ ባህርያዊ ድሩቕ ድኹዒ፡ 

ብሓረስታይ ብዝቐለለ መንገዲ ዝዳሎ 
ምዃኑ ብምሕባር፡ መሬት እናኣስብሐ 
ጽቡቕ ምህርቲ ንምሕፋስ ዘኽእል ብሉጽ 
ሕርሻዊ መሳርሒ ከምዝዀነ ተረድእ። 
ሓረስቶት ኣብ ባህርያዊ ድኹዕን 

ጸረ-ባልዕን ዘለዎም ኣፍልጦ ንምዕባይ፡ 
ሚኒስትሪ ሕርሻ ኣብ ነሓሰ 2021 ሓንቲ 
ኮሚተ ብምቛም፡ ኣብ ሓሙሽተ ዞባታት 
ሃገርና ብሰፊሑ ክስርሓሉ ዝጸንሐን ክሳብ 
ሕጂ እውን ዝስርሓሉ ዘሎን ጉዳይ እዩ። 
መንእሰይ ኣድያም፡ ሓፈሻዊ ዕላማ እቲ 
ኮሚተ፡ ወጻኢታት እናነከኻ ትሕዝቶ መሬት 
ምህብታም፡ ጥዕና ኣከባብን ሰብን ምሕላው 
ከምኡ’ውን ውሕስነት ዘለዎም ፍርያት 
ምፍራይ ምዃኑ ትገልጽ። ንትሕዝቶታት 
ድሩቕ ባህርያዊ ድኹዕን ጸረ-ባልዕን 
ኣመልኪታ ድማ፡ ሓሙሽተ ዓይነታት 
ባህርያዊ ድሩቕ ድኹዒ ከምዘለዉ፡ ንሳቶም 
ከኣ ሓረስታይ ካብ ከባቢኡ ብዝረኽቦም 
ትሕዝቶታት ብዝቐለለ መንገዲ ክምስርሖም 
ዝኽእሉ ምዃኖም ተብርህ።
ገረብ ኒም፡ ሓደ ካብ’ቶም ኣብ ሕርሻዊ 

መዳይ ከም ጸረ-ባልዕን ባህርያዊ ድኹዕን 
ዘገልግል እዩ። ምስ ከሚካላዊ ድኹዒ 
ዝዳረግ ብርታዐ ዘለዎ ዓይነት ቆጽሊ ምዃኑ 
መንእሰይ ኣድያም ትገልጽ። ብተወሳኺ፡ 

ናይ ክሽነ ጎሓፍ፡ ጥሉልን ድሩቕን ቆጽለ 
መጽሊ፡ ወረቓቕቲ፡ ሓመድ፡ ዒባ፡ ፈሓምን 
ገለ ካብ’ቶም ድኹዒ ዝምስርሑ ጥረ-ነገራት 
እዮም። ካብ ብሚኒስትሪ ሃብቲ ባሕሪ ዝዳሎ 
ፈሳሲ ድኹዒ ዝተረፈ ግለት እውን ኣካል 
ናይ’ዚ እዩ። 
ድኹዒ ብባህርያዊ መንገዲ ክምስራሕ 

ዋላ’ኳ ኣዋርሕ ዝወስደሉ እንተኾነ፡ ኣብ 
ቀረባና ብዝርከብ ትሕዝቶ - ማለት ከም 
ሩዝ፡ ሽኮር፡ ኣሕምልቲ፡ ፍሩታታትን ካልእን 
ተጠቒምካ ዝዳሎ መቀላጠፊ፡ ኣብ ዝሓጸረ 
እዋን ብባህርያዊ መንገዲ ድኹዒ ምድላው 
ከምዝከኣል ክኢላ እዚ ዓውዲ መንእሰይ 
ኣድያም ተብርህ። 
እዞም መንገድታት ንቀረብ ድኹዒ 

እዚኣቶም፡ ሓረስታይ ኣማራጺታት 
ከምዝህልውዎ ብምግባር፡ ኣብ ኣርተፊሻላዊ 
ድኹዕን ጸረ-ባልዕን ዘለዎ ተመርኳስነት 
ኣጉዲሎም፡ ኣብ ባህርያዊ ድኹዒ ዘለዎ 
ተጠቃምነት ኣዕብዮሞ ይርከቡ። እዚ ኣገባብ 
እዚ፡ ድኽነትን ብከላን መሬትን ኣወጊዱ፡ 
ብተዘዋዋሪ መንገዲ ኣብ ጥዕና ሰብ እወታዊ 

ተራ ይጻወት ከምዘሎ ድማ ይሕበር። 
ካልእ ኣብ’ቲ ኣጋጣሚ ንፈሳሲ ድኹዒ 

ኣመልኪቱ ኣስተምህሮ ዝሃበ፡ ክኢላ ሕርሻ 
ኣቶ ሚልዮን ተወልደ እዩ። ንሱ፡ ሚኒስትሪ 
ሃብቲ ባሕርን ሚኒስትሪ ሕርሻን ተሓባቢሮም 
ካብ ጻህያይ ባሕርን ዓሳን ዘፍርያዎ ዘለዉ 
ፈሳሲ ድኹዒ፡ ድሮ ብብርክት ዝበሉ 
ሓረስቶት ጽቡቕ ተቐባልነት ከምዝረኸበ 
እዩ ዝገልጽ። ኣብ ገማግም ባሕሪ ዝርከብ 
ክሳብ ሕጂ ጥቕሚ ዘይተረኽቦ ጻህያይ 
ባሕሪ፡ ተገፊፉ ክነሱ - ግን ከኣ ናብ ባሕሪ 
ብዝተፈላለየ ምኽንያት ዝምለስ ዝተበላሸወ 
ዓሳ፡ ኣብ ምስራሕ ፈሳሲ ድኹዒ 
ከምዘውዕልዎ የረድእ። እዚ ንሓረስቶት 
ብሉጽን ብዙሕነት ዘለዎን ድኹዒ 
ንምቕራብ ዘኽእል ኮይኑ፡ ነቶም ኣብ’ቲ 
ኣከባቢ ዝርከቡ ዜጋታት እውን ናይ ሽቕለት 
ዕድል ዝፈጥር እዩ።
እዚ ካብ ዝጅምር ሰለስተ ዓመት ኣቚጺሩ 

ዘሎ ኣብ ባጽዕ ዝርከብ ፕሮጀክት፡ ካብ’ዞም 
ዝተጠቕሱ ጸጋታት ባሕሪ ዝፈረየ ባህርያዊ 
ፈሳሲ ድኹዕን ጸረ-ባልዕን፡ ብናይ መንግስቲ 

ወጻኢታት ንሓረስቶት ብናጻ እናተዓደለ 
ይርከብ። ኣብ ሞንጎ ሓሙሽተ ዞባታት 
ሃገርና ብዝርከቡ ሓረስቶትን ክኢላታት እዚ 
ዓውድን ዝካየድ ናይ ምስትምሃርን ሓሳባት 
ናይ ምልውዋጥን ንጥፈታት ድማ፡ ነዚ 
ፕሮጀክት እዚ ብዝያዳ ክምዕብልን ብሉጽ 
ውጽኢት ከፍርን ሓጊዝዎ ኣሎ። እዚ ኣብ 
ምፍራይ ፈሳሲ ድኹዕን ባህርያዊ ጸረ-ባልዕን 
ዝነጥፍ ዘሎ ፕሮጀክት፡ ኣብ ውሽጢ ቀረባ 
ዓመታት፡ ምድላዋቱ ኣጻፊፉ፡ ፍርያቱ ንደቂ-
ሃገር ሓረስቶት ምዃን ሓሊፉ ንሰደድ ከፍሪ 
መደብ ከምዘሎ፡ ክኢላ እዚ ዓውዲ ኣቶ 
ሚልዮን ተወልደ ኣብ መወዳእታ ሓቢሩና።  
ሚኒስትሪ ሕርሻ፡ ነዚ ብሓረስቶት ሃገርና 

ልዑል ተቐባልነት ረኺቡ ኣብ ግብሪ 
ዝውዕል ዘሎ ባህርያዊ ደረቕን ፈሳስን 
ድኹዕን ጸረ-ባልዕን፡ ምስ ሚኒስትሪ ዜና 
ብምትሕብባር፡ በብግዜኡ ብመንገዲ 
ክኢላታቱ ንሓረስቶት ኣስተምህሮ ይህብ 
እዩ። እዚ ድማ ሓረሰቶት ኣብ ንሓድሕዶም 
ተሞኵሮታት ንኽለዋወጡ ባይታ ይፈጥር 
ኣሎ።

ኣብ’ዚ ዘለናዮ ቅንያት ፈስቲቫል፡ 
በጻሕትን ነጋድያንን ብግቡእ 
ንምትእንጋድ፡ ሚኒስትሪ መጐዓዝያ 
ሓደ ካብ’ቶም ብተገዳስነት ዝዓዩ ዘለዉ 
ጽላታት እዩ። ናይ መጓዓዝያ ጠለብ ኣብ 
ምምላእ። ሎሚ ዓመት እዚ ሚኒስትሪ ከም 
መቐጸልታ ናይ’ቲ ኣብ ነፍሲ-ወከፍ ዓመት 
ፈስቲቫል ኤክስፖ ዘካይዶ ንጥፈታት 
ኣገልግሎት፡ ኣብ ኣዝዩ ንጡፍ ስራሕ 
ተጸሚዱ ይርከብ።
ኣብ’ዚ ቅንያት ካብ ዝተዓዘብናዮ 

እንተነይሩ፡ ኣውቶቡሳትን ሚኒባሳትን 

ከተማ ኣስመራ፡ ካብ’ቲ ግቡእ ናይ ስራሕ 
ሰዓታተን ብምሕላፍ፡ ክሳብ ፍርቂ ለይቲ 
ኣገልግሎት መጐዓዝያ እናሃባ ይርከባ። ነዚ 
ዝካየድ ዘሎ ንጥፈት ከብርሃልና ንሓላፊ 
ኦፐሬሽን ህዝባዊ መጐዓዝያ ከተማታት 
ኣቶ ግርማይ ክብርኣብ ኣብ ዝተወከስናሉ፡ 
ዝኾነ ተኣንጋዲ ናይ’ዚ ፈስቲቫል 
ብምኽንያት መጐዓዝያ ከይሽገር፡ 
መጐዓዝያ ዞባ ማእከል - ብዘይካ’ቲ ምዱብ 
ሰዓታቱ፡ ካብ ሰዓት 9፡00 ናይ ምሸት ክሳብ 

ፍርቂ ለይትን ድሕሪኡን ዘሎ ሰዓታት 
ኣገልግሎት ይህብ ከምዘሎ ገሊጹልና። 
መጐዓዝያ ዞባ ማእከል ነቲ ኣብ ቅነ 

ፈስቲቫል ዝርአ ብዝሒ ተጓዓዛይ ምሉእ 
ኣገልግሎት ንምሃብ፡ ካብን ናብን ኤክስፖን 
ብዙሕ ቦታታትን፡ ናይ ብዙሐ-መስመር 
ኣገልግሎት እዩ ዘካይድ ዘሎ። እዚ ማለት፡ 
ካብ ኤክስፖ ናብ ኣኽርያ፡ ካብ ኤክስፖ 
ናብ ማይ-ተመናይ፡ ካብ ኤክስፖ ንቁሸትን 
ጻዕዳ ክርስትያን፡ ካብ ኤክስፖ ንዓዲ-ሰጉዶ፡ 
ካብ ኤክስፖ ንዓዲ-ኣቤቶ፡ ካብ ኤክስፖ 
ንጎዳይፍን ቀሓውታን ዝካየድ ጉዕዞ። 
ኣብ’ዞም መስመራት እዚኣቶም ድማ፡ 
ብዙሓት ከባቢታት ኣስመራ ከምዝጠቓለላ 
ብምግባር፡ ናብ ምሉእ ኣስመራ ከምዝባጻሕ 

ተገይሩ ከምዘሎ ኣቶ ግርማይ ይሕብር። 
ዓመት መጽአ ብዝሒ ነጋድያን ፈስቲቫል 
እናተራእየ፡ ተወሰኽቲ ኣውቶቡሳት 
ኣብ ስራሕ ከም ዝጽመዳ ይግበር እዩ። 
ሎሚ ዓመት እምበኣር፡ ኣብ ርእሲ 
እተን ምዱባት ናይ ከተማ ኣውቶቡሳትን 
ሚኒባሳትን፡ ካልኦት ዓሰርተ ኣውቶቡሳት 
እየን ከምዝውሰኻ ተገይሩ። 
ካልእ ኣብ’ዚ ቅነ ፈስቲቫል ዝነበረ ፍሉይ 

ተርእዮ፡ ብመራሕቲ ናይ ህዝቢ መጐዓዝያ፡ 
ቈረጽቲ ትኬትን ተቖጻጸርትን ዝካየድ ዘሎ 
ተወፋይነት ዝመልኦ ስራሕ እዩ። እዞም 
ኣባላት ሚኒስትሪ መጐዓዝያ እዚኣቶም፡ 
ካብ ዕለታዊ ንጥፈታቶም ሕልፍ ብዝበለ 
ጻዕሪ፡ ማለት ካብ ኣውቶቡሳትን ሚኒባሳትን 

ብምውራድ - ህዝቢ ክሰርዑ፡ ትኬት 
ከቑርጹ፡ ስርዓት ከትሕዙ፡ መጐዓዛያ ናብ 
ዝኸዳኦ ቦታ ዝገልጽ ኣስማት ሒዞም 
ንተሳፈርቲ ክሕብሩ ተዓዚብና። እዚ 
መስርሕ እዚ፡ ኣብ’ቲ ፈስቲቫል ዝወዓለ 
ህዝቢ ክሳብ ናብ በቦታኡ ዝምለስ ዝደጋገም 
ተርእዮ እዩ። እዚ በዞም ኣባላት መጐዓዝያ 
ዝካየድ ዘሎ ተወሳኺ ስራሕ፡ ህዝቢ 
ቅልጡፍ መሳላጥያ ክረክብ ኣኽኢሉ 
ኣሎ። ንህሉው ኩነታት መጐዓዝያ 
ካብን ናብን ኤክስፖን እቲ ዝብጻሕ 
ቦታታትን ኣመልኪትና፡ ንተሳፈርቲ እውን 
ኣብ ዝተወከስናሉ፡ እዚ በቲ ሚኒስትሪን 
ሰራሕተኛታቱን ዝወሃብ ዘሎ ኣገልግሎት 
መጐዓዝያ፡ ሓደ ካብ’ቲ ናብ’ዚ ፈስቲቫል 
ክትመጽእ ዘተባብዕ ረቛሒ ኰይኑ ከምዘሎ 
እዮም ዝገሊጾምልና።

ማህደር ጀጋኑማህደር ጀጋኑማህደር ጀጋኑማህደር ጀጋኑ
ሽሞንዲ ዑቕባሚካኤል ሽሞንዲ ዑቕባሚካኤል 

ካብ ጀዛን ክሳብ ዓረዛን ግዝግዛን

ስዉእ ተጋ/ብርሃነ ገዛኢ

መበል 23 ክፋል

ስውእቲ ተጋ/ት ጽገ ተስፋስላሰ ተኽለገርግሽ 

ኮ/ል ዘርእዝጊ (ወዲ-ሽፍታ) ኣብታ ዝዓነወት ሲሲፒ ኮይኑ እናተረኸ 12/2012 ዓ/ም

ኣብ ዓንቀጽ መበል 22 ክፋል ናይዚ 
ኣርእስቲ’ዚ፡ ኣብ ሩባ ሀካኖ ብኽፍልታት 
ክ/ሰራዊት ናይ ድብያ መጥቃዕቲ ከም 
ዝተኻየደ፣ ኣብ ወገን ተጋደልቲ ኣብ ዓይነት 
ዕጥቅን ዓቕሚ ሰብን ሕጽረት’ኳ እንተ ነበረ፡ 
ነቲ ኣስታት 250 ቀዲሙ ኣብቲ ቦታ 
ዝበጽሐ ጸላኢ ዕጥቁ ንምርጋፍ ግን ክሳብ 
ሰዓት 17፡00 ውግእ ከም ዝቐጸለ፣ ካብኡ 
ንደሓር ግን ኣዝዩ ብዙሕ ሰራዊት ስዒቡ 
ስለ ዝመጽአ ተጋደልቲ ንገለ ኣባላት ስለያ 
ገዲፎም ንድሕሪት ተመሊሶም መከላኸሊኦም 
ከም ዝሓዙ፣ እቲ ኣብ ፈልቀጣይር ተዓጊቱ 
በብሰዓቱ ዝተዋህለለ ሰራዊት ናደው ግን 
ንምሸቱ ታንክታቱ ኣምሪሑ ነተን ሓይልታት 
ረጋጊጹወን ብምሕላፍ ኣብ መስሓሊት ከም 
ዝበጽሐ፣ ኣብታ ክሳድ መስሓሊት ኣድብዩ 
ዝተጸበየ መድፍዓጂ ኣርፒጂ ያቆብ ሰጊድ 
ግን ብሰንኪ ተክኒካዊ ጸገም ነታ መሪሓ 

ዝመጽአቶ ታንኪ ከቃጽላ ስለ ዘይከኣለ ናብ 
ከረን ገጻ ከም ዘምለጠት፣ ነታ ደድሕሪኣ 
ተኸቲላ ዝሰዓበት ረሽራሽ ዝዓጠቐት ሲሲፒ 
ምስ ኣቃጸላ ግን እቲ ቃፍላይ ክዕገትን 
ክማረኽን ከም ዝኸኣለ ተሪኽና ነይርና። 
መቐጸልታኡ እንሆ፦ 
መራሒ ቦጦሎኒ 3-45 ነበር ኮ/ል ዘርእዝጊ 

ወልደማርያም (ወዲ-ሽፍታ) ንዅነታት ክሳድ 
መስሓሊት ኣመልኪታ ኣብ ዝተዳለወት 
ሰነዳዊት ፊልም “ክንፊ መጻወድያ” ኣብ 
እንረኽቦ መግለጺኡ፡ ንትብዓት ናይቲ ዘምለጠ 
ታንከኛ ጸላኢ የድንቖ እዩ። ምኽንያቱ፡ 
እቲ ታንከኛ፡ ኣብ ጽርግያ ፈልቀጣይር 
ካብ ዝተቐብሩ ነተጕትን ኣብ ቆጋይ ካብ 

ዝተዳለወሉ ድብያን ፈንጢሱ ብምሕላፍ 
ዕድልን ድፍረትን ሓዊሱ ንኻልኣይ ግዜ 
ካብ ድብያ መስሓሊት ከምልጥ ክኢሉ እዩ። 
ብዘይካ’ዚ ነቶም ኣብታ ክሳድ ዝተኸስቱ 

ፍጻመታት ክትንትኖም ከሎ፡ እታ ዘምለጠት 
ታንኪ ናይ ጸላኢ፡ ካብ ጕዕዞኣ ኣሰናኺልካ 
ኣብ ኢድ ወገን እንተ ትኣቱ ነይራ፡ 
ነቲ ዝተመዝገበ ዓወት ዝድርዕን ምሉእ 
ዝገብርን’ኳ እንተ ነበረ፡ እታ ታንኪ 

እንተ ትህረም’ውን ክንዲ ናይታ ሲሲፒ 
(ዙ-23 ዝዓጠቐት መኪና) ገይራ ባርዕ 
ኣይምፈጠረትን። ክፋል ኣካል ተሽከርካሪ 
መርገጺኣ ወይ ሰንሰለት በቲኻ ጥራይ ደው 
ምበለት’ሞ ነቲ ብድሕሪታ ዝስዕብ ዝነበረ 
ኮለኛ ብዝግባእ መርድእ ኣይምሓበረትን። 
እታ ሲሲፒ ምስ ተወቕዐት ግን ብርቱዕ ባርዕ 
ፈጢራ ነተን ብድሕሪታ ወተሃደራት ጽዒነን 
ዝስዕባ ዝነበራ ማካይን ብቕጽበት ኣርዲኣ 
ሰራዊት ተስፋ ክቘርጽ ከም ዝገበረት’ዩ 
ዝገልጻ።
ካብ ጸሓይ ዕራብ ናይ 19 መጋቢት ክሳብ 

ዕለት 20፡ ኵነታት ውግእ ኣብ ወገን ክፍለ 
ሰራዊት 52 ናብ ደረጃ ጥርዚ ብራኸ ደይቡ 
እዩ። ተጋዳላይ ብዘይ ዝብላዕን ዝስተን ኣብ 
ጥራይ ከብዱ ናይ ኢድ-ብኢድ ውግእ 
ኣካየደ። ተተኰስቲ ስለ ዝወድአ ካብተን 
ዝተዓግታ ማካይን እናፈተሸ፣ ካብ ዝሞተ 
ወተሃደር እናኣረየ ንዝተሰከሞ ሓላፍነት 
ንምትግባር ስኑ ነኺሱ ተንቀሳቐሰ። ካብዚ 
ዕለት’ዚ ንደሓር ቆሲሉ ናብ ሕክምና 
ዝተላእከ ኵሉ ተጋዳላይ፡ ሕክምና ሀካኖ 
ከይበጽሐ ኣብ መገዲ ብወተሃደራት ጸላኢ 
ስለ ዝተዓግተ፡ ኣብ ፈቐዶ ጤረርን ኮረቢትን 
ኮፍ ብምባል፡ ንነብሱ ንምክልኻል ጥራይ 
ጥይት ኳሕ! እናበለ ክሳብ ፍታሕ ዝመጽእ 
ኣብ ትጽቢት ነበረ። እተን ሓይልታት’ውን 
ካብ ምሸት ናይዚ ዝተጠቕሰ ዕለት ንደሓር፡ 
ቍሱላት ምፍናው ካብ ክሳራ ሓሊፉ 
ፋይዳ ከም ዘይብሉ ተገንዚበን ውጉኣተን 
ኣብ ኢደን ከጽንሓ ወሰና። 
ሰራዊት ጸላኢ፡ ብመሰረ’ቲ ኣብ ክሳድ 

መስሓሊት ዘጋጠሞ ናይ ተጋደልቲ 
ግብራዊ ምላሽ፡ ኣብ ዘይምሕር መጻወድያ 

ከም ዝተሸመመ ተገንዘበ። ካብዚ ብምብጋስ፡ 
ብማኪና ጕዕዞ ከም ዘብቅዐ ኣረጋገጸ’ሞ 
ካብ ልዕሊ’ተን ተሽከርከርቲ ዘዘሊሉ 
ብምውራድ ብእግሩ ንኽሳድ መስሓሊት 
በቲኹ ንምሕላፍ ኣብ የማን-ጸጋም ናይቲ 
ቦታ ክስክስ በለ። ኣብቲ ሽዑ ዝተገብረ ናይ 
ክልተ ተጻረርቲ ሓይልታት ናይ “ኣሕልፈኒ 
ኣየሕልፈካን” ህልኽ ዝመልኦ ምልውዋጥ 
ተዅሲ ኸኣ መድፍዓጂ ያቆብ ሰጊድ’ውን 
ብጥይት ጸላኢ ቆሰለ። በዝን ካልእን 
ምኽንያት ኣብ ክሳድ መስሓሊት ዓቕሚ 
ሰብ ተጋዳላይ ተዳኸመ። ተተኰስቲ ስለ 
ዝተጸንቀቐ’ውን ከቢድ ጸገም ተፈጥረ። ግን፡ 
ካብ ኣዘዝቲ ክሳብ ተራ ተጋደልቲ ብዝዀነ 

ይዅን ምኽንያት ጸላኢ በዛ ኽሳድ ክሓልፍ 
የብሉን ዝብል ኒሕ ነይሩዎም። ክሓልፍ 
እንተዀይኑ ድማ፡ ኣብዛ ኽሳድ ደው ኢሉ 
ዝዋጋእ ተጋዳላይ ኣኽቲሙ፡ ረይሳና ተሳጊሩ 
ዝሓልፍ ጥራይ ክኸውን ኣለዎ ኣብ ዝብል 
መርገጺ ጸንዐ።
ነቲ ዝተኸስተ ጸገማት ግዝያዊ ፍታሕ 

ኣብ ምምጻእ፡ ተዓጻጺፍካ ነቲ ቦታ ኣጽቢብካ 
ምሓዙ ሓደ መንገዲ እዩ። ገለ ካብቲ 

ዝተወስደ ስጉምቲ ድማ፡ ካብ ብርጌድ 24 
ንሓይሊ ጸጋይ ሓረውያ ካብ ጸጋም ጫፍ 
ናይቲ ግንባር ናብ ወገን መስሓሊት ምቕራባ 
እዩ። ሓይሊ ጸጋይ፡ (እንዳ 31) ናብ ወገን 
ታባ ዓርነስ ተዘርጊሓ ኣንጻር’ቲ ብኸረን 
ዝመጽአ ሓይሊ ትዋጋ ነበረት። ኣብ ከምዚ 
ዝበለ ኵነት ዝጸንሐ ኣሃዱ ካብ ከባቢ ታባታት 
ዓርነስ ኣልዒልካ ምምጻእ ንባዕሉ ኣሰካፊ ነገር 
እዩ። ጸላኢ ብኡ ኣቢሉ ናብ እንስን ዓጎምበሳን 
እንተ ደይቡ፡ ቀጥታ ኣዘዝቲ ክፍለ ሰራዊት 
ንዝነበሩዎ ጎቦታት ተቘጻጺሩ ንመስሓሊት 
ሓደጋ ክወድቆ’ውን ተኽእሎ ነይሩ እዩ። 
ግን፡ ጸላኢ በዚ ዝተጠቕሰ ከባቢ ምንቅስቓስ 
ከይገብር ብኣባላት ስለያን ሃንደሳን ምክትታል 
ይግበረሉ ነበረ።
ሓይሊ 31፡ ኣብታ ናብ መስሓሊት ገጻ 

ክትንቀሳቐስ ትእዛዝ ዝተቐበለትላ ህሞት 
ካብቲ ብተጋዳሊት ዛህራ ክበስል ኣብ ሓዊ 
ዝተሰኽተተ ጥጥቖ ክትዕንገል ትጽቢት 
ነይሩዋ። ምኽንያቱ፡ እተን ሓይልታት 
ናብቲ ከባቢ ካብ ዝመጽኣ ጀሚረን ካብ ጥሻ 
ገዛውቲ ገባር ንዝገፋገፉዎ ስርናይ ቀልየን 
ኣብ ጅባታተን ብምቝጻር ጥራይ፡ ካብኡ 
እናቘርጣማ እየን ክዋግኣ ጸኒሐን። ኣብ ዕለት 
19 ለይቲ ግን፡ ተጋዳሊት ዛይራ፡ ነቲ ብበዓል 
ረዘነ ኣስፍሃ (ወዲ ምዒተ) ብልቱግን ቁራዕን 
ካብ ገባር ለሚኖም ዘምጽኡላ ሓዊ ኣጒዳ 
ከተብስሎ ጀሚራ ነበረት። ግን፡ ቁራዕ ምስ 
ተሰኽተተ ጥጥቖ ገና ከይበሰለ “ብህጹጽ 
ናብ ክሳድ መስሓሊት ርዳእ” ዝብል ትእዛዝ 
ካብ መራሒ ቦጦሎኒ ጭዓሎ ናብ ሓረውያ 
በጽሐ። በዚ ምኽንያት ጸጋይ ሓረውያ ነቲ 
ቍራዕ ቀሊዑ ነቲ ክግርዝም ዝጀመረ ጥጥቖ 
ናብ ሓመዱ ደፊኡ በቲ ጸልማት ነታ ሓይሊ 
መሪሑ ናብ መስሓሊት ጎየየ። 
ከምቲ ልዕል ኢሉ ዝተገልጸ፡ ሓይልታት 

ቦጦሎኒ 3-45 ተዳኺመን እየን። በዚ 
ምኽንያቲ ሓይሊ ሓረውያ፡ ነቲ ካብ ዓጎምበሳ 
ናብ ወገን ሰሜናዊ ምዕራብ፣ ካብ መስሓሊት 
ድማ ደቡብ ኣብ ልዕሊ መጻብብ ገንፈሎም 
ዝርከብ መአዘዚ ቦጦሎኒ ኮይኑ ከገልግል 
ዝጸንሐ ስትራተጂያዊ ታባ ካብታ ቦጦሎኒ 
ተረከቦ። እቲ ታባ’ቲ ኣብ ቍጽጽር ጸላኢ 
እንተ ኣትዩ፡ መስመር ክሳድ መስሓሊት 
ተኸፊቱ ማለት እዩ። ጸላኢ፡ የማን ጸጋም 
ናይታ ክሳድ እንተተቖጻጺሩ ተጋዳላይ 
ኣብ መስሓሊት ኮይኑ ክከላኸል ህይወት 
ኣይክህልዎን እዩ።
እተን ናብ ቆጋይ ዝተንቀሳቐሳ ሓይልታት፡ 

ኣብ ዝብጻሕ ከይበጽሓ ምስ’ቲ ካብ 
ፈልቀጣይር ተፈርሽሑ ዝመጽአ ሰራዊት 
ጸላኢ ኣብ መንገዲ ስለ ዝተራጸማ ኣብ ሽግር 
ከም ዝወደቓ ተገሊጹ ነይሩ። በዚ ምኽንያት፡ 
ኣብታ ለይቲ’ቲኣ ተወዲበን ኣብ ልዕሊ ጸላኢ 
ፍረ ዝህብ መጥቃዕቲ ክገብራ ኣይካኣላን። 
ነቲ ኣብ ግዝግዛ እተኸስተ ሕንፍሽፍሽ 
ንምግላጽ፡ ነቲ ኣብ ኣባላት ሓይሊ 21 (ናይ 
መሪሕ) ዘጋጠመ ጸገም ኣብነት ብምቕራብ 
ጥራይ ክውከል ይካኣል። 
ካብ መንጎ ጋንታታት ናይታ ሓይሊ፡ 

ብፍላይ እታ ብሰለሙን ደርጓዕ ትምራሕ 
ጋንታ፡ ካብ ጽርግያ ወጻኢ ስንጭሮ ተኸቲላ 
ትጓዓዝ ነበረት። ኣብ ኣቕጽልቲ ዓዳይ ዝርከቦ 
ቦታ ምስ በጽሐት ከኣ ቀጥታ ኣብ ማእከል 
ጸላኢ ተደቕደቐት። ምስ ወተሃደራት 
ጸላኢ’ውን ብትሕዞ ምትህርራም ኰነ። 
ከም ሳዕቤኑ ኸኣ ብርሃነ ገዛኢ ኣብዚ ቦታ’ዚ 
ብመስዋእቲ ክፍለ ኸሎ፡ በረቐ ተስፋይ ኣብ 
ኣፍልቡ ተወጊኡ ኣብ ማእከል ወተሃደራት 
ጸላኢ ተረፈ።
ስዉእ ተጋዳላይ ብርሃነ ገዛኢ ገብርሂወት፡ 

ሓደ ካብቶም ብጅግንነቶም ፍሉጣት 

ተጋደልቲ እዩ ዝነበረ። ንሱ፡ ኣባል ባህሊ 
ቀያሕቲ ዕንባባ ዝነበረ ኮይኑ፡ ካብታ ጕጅለ 
ባህሊ ወጺኡ ናብ ሓይልታት ድሕሪ 
ምምዳቡ ኣብ ውግእ ወፍሪ ባሕሪ ነጋሽ 

ፍሉይ ጅግንነት መዝገበ። ኣብ ውግእ 
እንከሎ ክላሽኑ ጥይት ምስ ወድአት፡ ብረቱ 
ደርብዩ ምስ ወተሃደር ጸላኢ ቅልስ ገጠመ። 
እንተዀነ፡ ጕልበት ብርሃነ ገዛኢ ንጕልበት 
ናይቲ ወተሃደር ዝምጥን ኣይነበረን። 
እቲ ጕልቡት ወተሃደር ንብርሃነ ሰፍሲፉ 
ካብ መሬት ምስ ኣልዓሎ፡ ብርሃነ ኸኣ 
ኣብ ክሳድ’ቲ ወተሃደር ተጠምጢሙ 
ኣፍንጫኡ ነኸሶ። ክሳብ ብጾቱ ኣርኪቦም 
ዝረድኡዎ ኸኣ ነቲ ወተሃደር ኣጽኒዑ 
ሒዙዎ ጸንሐ። 
እቲ ተሃሪሙ ኣብ ትሕቲ ጸላኢ 

ዝተቘጻጸሮ ቦታ ዝተረፈ በረቓ 
ተስፋይ’ውን ዝመዝገቦ ጅግንነታዊ ታሪኽ 
ስለ ዘለዎ ንሕጂ ኣብዚ ወንዚፍና ኣብቲ 
ዝስዕብ ዓንቀጽ ግን ክትረኽ እዩ።
ዕለት 19 እምበኣር ብኸምዚ ልዕል ኢሉ 

ዝተገልጸ ገልታዕታዕ ብዝበዝሖ ታሪኽ 
ምዕጻው ተሽከርከርትን ኣጋር ሰራዊትን 
እዚ ናደው ኣብ ክሳድ መስሓሊት 
መዝጊባ ሓለፈት። ኮይኑ ግን ዕለት 20 
‘ውን እቲ ውግእ ምስ ረስኑ ደኣ ቀጸለ። 
ሰናጭሮ ገንፈሎምን ክሳውዲ መስሓሊትን 
ካብ ዳርባ መዳፍዕን ቦምባታትን ናይ 
መሬትን ሰማይን ኣየዕረፈን። ኣጋር ሰራዊት 
ጸላኢ’ውን ብፍላይ ነተን ስትራተጂያዊ 
ኣገዳስነት ዝነበረን ኣብ የማነ-ጸጋም ክሳድ 
መስሓሊት ዝርከባ ኮረቢት ንምቍጽጻር 
ብርክት ዝበለ ህጁም ደጋገመ። ኣብ 
መወዳእታ’ውን ንሓይሊ ጸጋይ ሓረውያ 
ካብታ ንሓይልታት 3-45 ተኪኣ ዝሓዘታ 
ደቡብ ካብ መስሓሊት ትርከብ ገዛኢት ኩርባ 
ኣውረዳ። ጸላኢ፡ ነተን ብተጋደልቲ ተዓጊተን 
ዝተማረኻ ወተሃደራዊ ተሽከርከርቲ ኣብ 
ቀረባ ርሕቀት ብዓይኑ ክርእየን ስለ ጀመረ 
ኸኣ፡ ንምውጽአን ጸደፍደፍ በለ። በቲ 
ሓድሽ እተኸስተ ምዕባለታት ምኽንያት 
ከኣ፡ ኣብቶም መራሕቲ ውግእ ናይቲ 
ክፍለ-ሰራዊት ኣዝዩ ኣሰካፊ ኵነት ተፈጥረ። 
ኣብ ከምዚ ዝበለ ኵነት፡ ካብ ሕክምና 

መብጣሕቲ ኣሃዱ ክፍለ-ሰራዊት ቦታ 
ሀካኖ ናብ ኣዛዚ ክፍለ-ሰራዊት ስዒድ 
ፈረጅ ቦታ እንሲ፡ ብዛዕባ ሓገዝ ሰራዊት 
ትጠልብ ህጽጽቲ መልእኽቲ ተላእከትሉ። 
ወዲ ፈረጅ ብወገኑ ከይደንጐየ፡ “እቲ ጸገም 
ኣብ ኵሉ’ዩ ዘሎ፣ ዝከኣለኩም ጥራይ ግበሩ፡
” ዝብል ሓጺር መልሲ ሃበ። 
እቲ ክፍሊ ሕክምና ሓገዝ ንኽሓትት 

ካብ ዝደረኸ ጸገማት ሓደ፡ እቲ ክሃድም 
ዝሓለነ ሰራዊት ጸላኢ ኣብ ዙርያ ቦታ 
ውጉኣት ተጋደልቲ ተዘሪኡ ሓደጋ ስለ 

ዘንጸላለወ እዩ። ብምልኡ ከባቢ ናይቲ ቦታ 
ዝተበታተኑ ወተሃደራት ስለ ዝመልኡዎ፡ 
ካብ ሓደ ቦታ ናብቲ ካልእ ተንቀሳቒስካ 
ወላ ማይ ምውራድ ኣብ ዘይካኣለሉ ደረጃ 
ተበጺሑ ነበረ። እቲ ኣብ ዕለት 19 ምሸት 

ናብ ገርበት ገጹ ዝሓለፈ ሰራዊት ጸላኢ 
እውን እንተ ዀነ፡ ኣብ ገማግም ሮራን 
ገርበትን ምስ በጽሐ፡ ብዘይካ ውሑድ 
ሰራዊት ሰሊጡዎ ንቕድሚት ዝሓለፈ፡ 
ብኣሃዱታት ዞባዊ ሰራዊት ንድሕሪት 
ተጽፊዑ ተመሊሱ እዩ። መሕለፊ ምስ 
ሰኣነ ድማ፡ ኣብቲ ጎቦታት ኣይንላዕሊ 

ኣይንታሕቲ ኮይኑ ዓቕሉ ጸቢቡዎ ነቲ ጠሊ 
ዘለዎ ክፋል ሩባ ሀካኖ ምስ ሩባ ግሓፊት 
እናማዕደወ ማይ ክሰቲ ንሰናጭሮ ኣግዓሮ 
ተኸቲሉ ንታሕቲ ክወርድ ቀጥታ ናብ ቦታ 
ውጉኣት ክኣትው ጀመረ። በዚ ምኽንያት፡ 
ቦታ ውጉኣት ብዅሉ ዙርያኡ ሓለዋ 
ክግበረሉ ግድን ኰነ። ነዚ ዝኣክል እኹል 
ዓቕሚ ሰብ ስለ ዘይነበረ ድማ እዩ ሓለፍቲ 
ናይቲ ኣሃዱ ተወሳኺ ናይ ሓለዋ ሰራዊት 
ክመጽኦም ጥርዓን ዘቕረቡ።
እቲ ጠለብ ኣብ ዝሓጸረ ግዜ ክማላእ ከም 

ዘይኰነ ካብ እዚ ክፍለ ሰራዊት መልሲ 
ምስ መጽአ ግን፡ እቲ ክፍሊ ኣብ ኢዱ 
ንዝነበረ ዓቕሚ ፈቲሹ ባዕሉ ክተዓጻጸፍ 
ጀመረ። ብዘይካ እቲ ኣዝዩ ውጹዕ ዝቑሰለ 
ተጋዳላይ፡ ካልእ ኵሉ ካብቲ ሽዑ ካብ 
ጸላኢ ዝተሰልበ ጠበናጁ ከም ዝዕደል 
ተገብረ። ብፍላይ እቲ ክንቀሳቐስ ዝኽእል 
ውጉእ ተጋዳላይ፡ ኣብ ክዕጸዉ ዝግባኦም 
ሰናጭሮን ኮረቢትን ቦታኦም ብምትሓዝ 
ናብ ሓለዋ ተዋፈሩ። ነቶም ኢዶም 
ዝሃቡ ወተሃደራት’ውን ብሰንኪ ሕጽረት 
ዓቕሚ ሰብ ሓለዋ ክትምድበሎም ዝካኣል 
ኣይነበረን። ነዚ ንምፍዋስ፡ ሓደ ስፍሕ ዝበለ 
ብሓጹር ጫዓን ጋባን ዝተኸለለ ዛሬባ 
ተዳሊውሎም ብውሱን ናይ ሓለዋ ዓቒሚ 
ሰብ ጌርካ እዮም ክታሓዙ ጀሚሮም።

ይቕጽልይቕጽል

ጥዕናጥዕናጥዕናጥዕና
ሱሌማን ኣሕመድሱሌማን ኣሕመድ

ጥቕሚ ምጥባው ንኣደን ዕሸልን=> ምጥባው፡ ኣብ መዓልቲ - ካብ 500 

ክሳብ 600 ካሎሪ ከቃጽል ይኽእል። 

እዚ ማለት ገለ ዘጥብዋ ደቂ-ኣንስትዮ፡ 

ብዘይ ዝኾነ ተወሳኺ ምውስዋስ ኣካላት፡ 

ክብደት ሰብነተን ከጒድላ ይኽእላ።

=> ጸባ ጡብ፡ ዝተፈላለየ ዓይነት ዋህዮ፡ 

እንተላይ ፈርዒ ዋህዮ (stem cells) 

ዝሓቖፈ ህይወት ዘለዎ ሳብስታንስ 

እዩ። እዞም ዋህዮታት ናብ ሓንጐል፡ 

ልቢ፡ ኩሊት ወይ ዓጽሚ ብምእታው 

ኣብ ዕብየት ናይ’ቶም ኣካላት ዓቢ ተራ 

ይጻወቱ። 

=> ጸባ ጡብ ኣደ፡ ሕማም ንምክልኻል 

ዘኽእል ጸዓዱ ዋህዮታት ደም ዝሓቖፈ 

እዩ። እታ ኣደ ወይ እቲ ዕሸል ብሕማም 

ተጠቒዑ ምስ ዝህሉ፡ ቁጽሪ ናይቶም ኣብ 

ጸባ ጡብ ኣደ ዝህልዉ ጸዓዱ ዋህዮታት 

ደም፡ ብኡ ንብኡ ይውስኹ። 

=> ልግዐ (Colostrum) እቲ ናይ ፈለማ 

ጸባ ጡብ ኣደ እዩ። ልግዐ ፍሉይ ፕሮቲን 

ዝሓቖፈ ጸባ ጡብ ኣደ ኮይኑ፡ ኣብቲ 

ፈለማ፡ ንኣምዑት ናይቲ ህጻን ብምሽፋን፡ 

ካብ ጐዳእቲ ባክተርያ ንምክልኻል 

ይጠቅም። 

=> ኣብ ግዜ ምጥባው፡ ካብ ሓንጐል 

ኣደን ዕሸልን ‘ፕሮላክቲን’ (prolactin) 

ከምኡ’ውን ኦክሳይቶሲን (oxytocin) 

ዝተባህሉ ነዝዕታት/ሆርሞናት ይምንጭዉ 

እዮም። እዞም ነዝዕታት ናይ ወጥርን 

ሻቕሎትን ስምዒታት ብምእላይ፡ ኣብ 

መንጎ ኣደን ዕሸልን ናይ ምቅርራብ ቦንድ 

ይፈጥሩ። 

=> ጸባ ጡብ ኣደ፡ ኩሉ ግዜ ጻዕዳ ሕብሪ 

ክሕዝ ኣይክእልን እዩ። ከም ኣመጋግባ 

ናይታ ኣደ፡ ሕብሩ ዝተፈላለየ ክኸውን 

ንቡር እዩ። ኩሉ ነቲ ህጻን ዝሰማማዕ ስለ 

ዝኾነ፡ ብሕብሩ ክትሻቐሊ የብልክን። 

=> ግዝፊ ጡብ፡ ምስቲ ከፍርዮ ዝኽእል 

ብዝሒ ጸባ ምትእስሳር የብሉን። ንእሽቶ 

ጡብ ዘለዋ ኣደ፡ ካብታ ገዚፍ ዝጡባ ኣደ፡ 

ማዕረ ወይ ዝያዳ ጸባ ዘፍርዩ ቲሹታት 

ክህልዎ ይኽእል እዩ። 

=> ዘጥቡባ ኣዴታት ብመንሽሮ ጡብ፡ 

ሕማም ልቢ፡ ወቕዒ፡ ሕማም ሽኮር፡ 

ከምኡ’ውን ድሕሪ ወሊድ ብዝመጽኡ 

ዝተፈላለዩ ጸቕጥታት ክትጥቃዕ ዘለዋ 

ተኽእሎ ዝተሓተ እዩ። 

=> ጸባ ጡብ ኣደ፡ እቲ ዕሸል ገና ኣብ 

ንኡስ ዕድሚኡ ብረኽሲ እዝኒ፡ እስትንፋስን 

መዓናጡን ንኸይጥቃዕ ይከላኸለሉ። 

ጸባ ጡብጸባ ጡብ

ጸባ ጡብ ኣደ፡ ጥዕና (ህላወ) ዕሸልን 

ኣደን ብግቡእ ንምርግጋጽ ዝሕግዝ ብሉጽ 

መሐበሪ እዩ። ጸብጻብ ውድብ ጥዕና ዓለም 

ከም ዘመልክቶ፡ ብደረጃ ዓለም ብግቡእ 

ጸባ ጡብ ኣደ ናይ ዝረኽቡ ትሕቲ 6 

ወርሒ ዝዕድሚኦም ህጻናት፡ ዛጊት ትሕቲ 

ፍርቂ እዩ ዘሎ። 

ጸባ ጡብ ኣደ፡ መዳርግቲ ኣልቦ ዝኾነ 

ነቲ ህጻን ዝሰማማዕ ዝበለጸ መግቢ 

እዩ። ጸባ ጡብ ኣደ - ውሑስ፡ ጽሩይ፡ 

ከምኡ’ውን ሕማም ንምክልኻል ዝሕግዝ 

መግቢ ህጻን እዩ። 

ጸባ ጡብ ኣደ፡ ትሕቲ 6 ወርሒ 

ንዝዕድሚኡ ህጻን ዘድሊ፡ ኩሉ ዓይነት 

ጸዓትን መኣዛዊ ትሕዝቶን ኣለዎ። 

ሓደ ዕሸል ኣብ መዓልቲ ክንደይ ግዜ 

ይጠቡ ካብን ናብን ይፈላለ እዩ። ገለ 

ዕሸላት ውሑድ ዝጠብው ክህልዉ 

እንከለዉ፡ ገሊኦም ብተደጋጋሚ ክጠብዉ 

ዝደልዩ፡ ገሊኦም ድማ ጡብ ክሕዙ 

እንከለዉ ነዊሕ ክጸንሑ ዝደልዩ ኣለዉ። 

እዚ ዝተፈላለየ ባህሪ’ዚ፡ እቲ ዕሸል እናዓበየ 

ብዝኸደ’ውን ይፈላለ እዩ። ሓደ ህጻን ኣብ 

መዓልቲ ካብ 8 ክሳብ 10 ሳዕ ክጦቡ 

ኣለዎ። 

ሓካይም ከም ዝሰማምዕሉ እንተኾይኑ፡ 

ሓዲሽ ዝተወልደ ዕሸል ኣብ ነፍሲ-ወከፍ 

2 ወይ 3 ሰዓት ክጠቡ ይግባእ። ክልት 

ወርሒ ዕድመ ዘለዎ ህጻን ኣብ ነፍሲ-

ወከፍ 3 ወይ 4 ሰዓታት ክጠቡ ልሙድ 

እዩ። 6 ወርሒ ዕድመ ምስ ረገጸ፡ 

ኣብ ኣርባዕተ ወይ ሓሙሽተ ሰዓታት 

እንተጠበወ ዘጸግም ኣይኮነን። 

ኣስተብህሊ! ንውላድኪ ከተጥቡዊ ዘለኪ 

ድሌትን ውሳነን ኣባኺ እዩ ዝምርኮስ። 

“ምጥባው ኣብዩኒ ወይ ደቂሱ ኣሎ” 

ኢልኪ ሱቕ ክትብሊ ኣይግባእን።   

እቲ ዕሸል ጠምዩ ከም ዘሎ ዘርእዩ እቲ ዕሸል ጠምዩ ከም ዘሎ ዘርእዩ 

ምልክታት ምልክታት 

ሓደ ካብ’ቲ ኣዝዩ ልሙድ ዝኾነ - እቲ 

ዕሸል ጠምዩ ከም ዘሎ ዘርኢ ምልክት 

ብኽያት እዩ። እቶም ካልኦት ምልክታት፦

  ከናፍሩ ኣወጥዊጡ፡ መልሓሱ 

ንቕድሚት ኣውጺኡ ናይ ምጥባው 

ምልክት ምርኣይ፡

  ጡብ ንምርካብ፡ ብተደጋጋሚ 

መንጋግኡ፡ መልሓሱን ርእሱን 

ብምንቅስቓስን ሃሰስ ምባልን፡

  ኢዱ ኣብ ኣፉ ምእታው፡

  ኣፉ ምኽፋት፡

  ምዕልባጥ፡

  ኣብ ቅድሚኡ ዝጸንሖ ኣቕሓ ኣብ 

ኣፉ ኣእትዩ ምጥባው. . . ወዘተ ክጥቀሱ 

ይከኣሉ።

ጥቕሚ ጸባ ጡብ ኣደ ነቲ ዕሸልጥቕሚ ጸባ ጡብ ኣደ ነቲ ዕሸል

ጸባ ጡብ ኣደ ጸረ-ነፍሳት (antibodies) 

ትሕዝቶ ስለ ዘለዎ፡ ነቲ ዕሸል ብቫይረስን 

ባክተርያን ከም ዘይጥቃዕ ብምግባር፡ ካብ 

ዝተፈላለዩ ሕማማት ይከላኸለሉ። ጸባ 

ጡብ ኣደ፡ እቲ ዕሸል ብሕማም ኣዝማ 

ወይ ብኻልእ ዓይነታት ቁጥዐ ክጥቃዕ 

ንዘለዎ ተኽእሎታት የጉድሎ። 

ብተወሳኺ፡ ሓደ ዕሸል ክሳብ 6 ወርሒ 

ዕድሚኡ ዝኾነ ካልእ ከይሓወሰ፡ ጸባ ጡብ 

ኣደ ጥራይ ምስ ዝምገብ፡ ብዝተፈላለዩ 

ረኽሲታት ስርዓተ-እስትንፋስን ረኽሲታት 

ናይ እዝኒን ክጥቃዕ ዘለዎ ተኽእሎ 

ዝተሓተ ይኸውን። ብውጸኣት’ውን 

ብቐሊሉ ኣይጥቃዕን። 

ጸባ ጡብ ኣደ፡ ብልሒ ኣእምሮ ናይ’ቲ 

ዕሸል የዕቢ። ጸባ ጡብ ኣደ፡ ኣብ’ታ 

ኣደን ዕሸልን ጥቡቕ ምትእስሳርን 

ናይ ዓይኒ ምቅርራብን ስለ ዝፈጥር፡ 

ንብልሒ ኣእምሮ ሓጋዚ ከም ዝገብሮ 

መጽናዕትታት የረድኡ። 

ጸባ ጡብ ኣደ፡ እቲ ዕሸል ንቡር ሚዛን 

ሰብነት ሓልዩ ክዓቢ የኽእሎ። ልዕሊ 

ንቡር ክብደት ሰብነት ከይውን’ውን 

ይከላኸለሉ። 

ጥቕሚ ምጥባው ነታ ኣደጥቕሚ ምጥባው ነታ ኣደ

ኣደ ቀጻሊ ተጥቡ እንተኾይና፡ ኣብ 

ሰብነታ ክኽዘን ንዝኽእል፡ ዳሕራይ 

ጠንቂ ዝተፈላለዩ ሕማማት ዝኸውን 

ጸዓት ኣብ ምቅጻል ይሕግዛ። በዚ ኣገባብ 

ነፍሰ-ጾር ብምጽንሓ ንዝነበራ ምውሳኽ 

ክብደት ሰብነት ቀልጢፋ ከተጥፍኦ 

ትኽእል። ‘ኦክሲቶሲን’ (oxytocin) 

ዝተባህለ ሆርሞን ከተመንጩ ይጠቕማ። 

እዚ ሆርሞን’ዚ እቲ ማህጸን ቅድሚ 

ጥንሲ ምሓዙ ናብ ዝነበሮ ዓቐን ክምለስ 

ይሕግዛ። እቲ ሆርሞን፡ ድሕሪ ሕርሲ ካብ 

ማህጸን ንዝዝዕግ ደም ኣብ ምጉዳል’ውን 

ይጠቅም እዩ።   

እታ ኣደ፡ ነቲ ምጥባው ካብ 1 ክሳብ 

2 ዓመታት ምስ እትቕጽሎ ዝህባ 

ጥቕሚ ምስኡ እናወሰኸ እዩ ዝኸይድ። 

ብመንሽሮ ጡብን ማህደረ እንቋቁሖን 

ክትጥቃዕ ንዘለዋ ተኽእሎታት የጉድል። 

ብምህማነ-ዓጽሚ (osteoporosis) ክትሳቐ 

ዘሎ ስግኣታት እውን የጉድል። 

እቲ ጸባ ጡብ ክትዕቅኖ፡ ከተምክኖ፡ 

ከተውዕዮ ወይ ከተዝሕሎ ዘይሓትት 

ወትሩ ድሉው ብምዃኑ’ውን፡ ግዜኻን 

ገንዘብካን ክትቁጥብ የኽእለካ። ምጥባው 

ንባዕሉ ምስ ውላድካ ግዜ ሂብካ ክትዛነን 

ጥቡቕ ምትእስሳር ክትፈጥርን ይሕግዝ 

እዩ።

እኹል ጸባ ጡብ ኣለኒ ኢልኪ እኹል ጸባ ጡብ ኣለኒ ኢልኪ 

ትሓስቢዶ? ትሓስቢዶ? 

ዕሸል ምስ ተወልደ ዘለዋ ቀዳሞት 

ውሑዳት መዓልታት፡ ካብ ጡብ 

ዝወጽእ ፈሳሲ ልግዐ ወይ ‘ኮሎስትሩም’ 

(colostrum) እዩ ዝበሃል። ልግዐ ኣዝዩ 

ሓፊስ፡ ብጭው ዝበለ ሕብሪ ዝሓዘ 

ኮይኑ፡ ብዓቐን ግን ብዙሕ ኣይኮነን። 

ይኹን’ምበር፡ ልዑል መኣዛዊ ትሕዝቶ 

ስለ ዘለዎ፡ ነቲ ዕሸል ምሉእ ብምሉእ 

እዩ ዘዕግቦ። ልግዐ፡ መስመራት ስርዓተ-

ምሕቃቕ መግቢ ናይቲ ሓዲሽ ዝተወልደ 

ዕሸል ክምዕብሉን ነቲ ዝመጽእ ጸባ ጡብ 

ኣደ ኣብ ምሕቃቕ ክዳለዉን ይሕግዝ። 

ልግዐ፡ ቀዳማይ መድረኽ ዝመጽእ ጸባ 

ጡብ ኣደ እዩ። ምስ ምውሳኽ ኣካላዊ 

ዕብየት ናይቲ ዕሸል፡ ነቲ ዘድሊ መኣዛዊ 

ትሕዝቶ ከማልእ ናብ ካልእ ዓይነት 

ጸባ ጡብ ኣደ ይሰጋገር። እዚ ካልኣይ 

መድረኽ ጸባ ጡብ ኣደ ‘መሰጋገሪ 

ጸባ’ (transitional milk) ተባሂሉ’ውን 

ይግለጽ እዩ። እዚ ዓይነት ጸባ ጡብ፡ እቲ 

ዕሸል ካብ ዝውለድ ካብ 10 ክሳብ 15 

መዓልታት ምስ ኣቑጸረ እዩ ዝመጽእ። 

እቲ ኣብ ሳልሳይ መድረኽ ዝመጽእ ጸባ 

ጡብ፡ ‘ምሉእ’ ወይ ‘ማቹር’ (mature) 

ተባሂሉ ይጽዋዕ። 

እቲ ዕሸል ምስ ዘርእዮ ኣካላዊ ብቕዓት 

ብብዝሒ ጸባ ኣብ ዝጠበሉ እዋን፡ እታ 

ኣደ ተወሳኺ ጸባ ጡብ ተፍሪ። ዝኾነት 

ኣደ ክሳብ 6 ወርሒ ዝኾነ ተወሳኺ ጸባ 

ይኹን ካልእ መግቢ ነቲ ዕሸል ክትህቦ 

ከም ዘይብላ እዮም ሓካይም ዝመኽሩ። 

ምስ እትህቦ ግና፡ ተፍርዮ መጠን ጸባ ብኡ 

ንብኡ እዩ ዝጐድል።

እቲ ዕሸል እኹል ጸባ ይረክብ ኣሎዶ እቲ ዕሸል እኹል ጸባ ይረክብ ኣሎዶ 

የለን?የለን?

ሓያሎ ኣዴታት፡ እቲ ዕሸል እኹል 

ጸባ ይረክብ ኣሎን የለን ኣብ ምግምጋም 

ክሽገራ ይረኣያ እየን። እቲ ዕሸል እኹል 

ጸባ ይረክብ እንተሎ፦

* ኣብ ፈለማ 5 መዓልታት ዕድመ 

ናይቲ ዕሸል ክብደቱ ብ7 ሚእታዊት 

ኣይጐድልን። 

* ኣብ መንጎ ናይ ምጥባው ሰዓታት 

ዘሎ ግዜ ዕጉብን ሕጉስን ኮይኑ ትርእዮ፡

* ኣብ 7 ክሳብ 10 መዓልታት 

ዕድሚኡ፡ ኣብ መዓልቲ ብውሕዱ ክሳብ 

6 ሳዕ ጥሉል ጨርቂ ሽንቲ ቖልዓ ወይ 

‘ዳይፐር’ ክትቅይር የገድድ። 

ኣብ ግዜ ምጥባው ክኽተላኦ ዝግባእ ኣብ ግዜ ምጥባው ክኽተላኦ ዝግባእ 

ኣቃውማኣቃውማ

ኣደ ንዕሸል ጸባ ከተጥቡ እንከላ፡ ንዓኣን 

ነቲ ዕሸልን ምቹእን ዘዛንን ኣቃውማ 

ክትፈጥር ይግባእ። እቲ ኣቃውማ 

ዝተፈላለየ ክኸውን ይኽእል እዩ - ኮፍ 

ኢልካ ወይ ተጋዲምካ።  ገለ ካብቶም 

ኣዝዮም ልሙዳት፦

= እታ ኣደ ኣጣጢሓ ኮፍ ብምባል፡ 

በቲ ሓደ ኢዳ ነቲ ዕሸል ምሉእ ብምሉእ 

ብሕቖኡ ደጊፋ ናብ ጡባ ብምቕራብ፣ 

በቲ ሓደ ኢዳ ድማ ንርእሱ ምድጋፍ። 

ርእሲ ምድጋፍ እቲ ዕሸል ንኣፍ ጡብ 

ናብ ኣፉ ምሉእ ብምሉእ ኣእትዩ ክጠቡ 

የኽእሎ። ኣፍንጫኡ ከይዕበስ ምስትብሃል 

ግና የድሊ።

= እታ ኣደን እቲ ዕሸልን ተጋዲሞም 

ብምድቃስ፡ ግቡእ ኣቃውማ ናይቲ ዕሸል 

ሓልያ ምጥባው እውን ይከኣል እዩ።

ምኽሪ ንእተጥቡ ኣደምኽሪ ንእተጥቡ ኣደ

ነቲ ዕሸል ጥዑይ ጸባ ጡብ 

ከተመንጭውሉ፦

= ሽጋራ ኣይተትክኺ፡

= ኣልኮል ኣይትስተዪ፡

= ንበዓል-ሞያ ሕክምና ከይሓበርኪ 

ዝኾነ መድሃኒት ኣይትውሰዲ፡

ኣስተብህሊ! ነቲ ዕሸል ዘዐንግል እኹል 

ጸባ ክህልወኪ፡ ኣመጋግባኺ ስሩዕን 

ዝተመጣጠነን ክኸውን የድሊ።

ሎሚ ኣብ ERI-TV 
ሰዓት     መደብ

12፡00  ሃገራዊ መዝሙር
12፡02  ድራማ
12፡30  ዜና (ትግርኛ)
12፡50  ዜናስፖርት
12፡55  ካብ ዞባታት
13፡30  ዜና (ዓረብ)
13፡45  ሄሎ ደባይዋ(ቀጥታ)
15፡30  ካብ ኤክስፖ
16፡00  ሞዛይክ1
17፡00  ዜና (ትግርኛ)
17፡15  ደርፊ
17፡30  ዜና(ዓረብ)
17፡45  ሞዛይክ2
19፡30  እትመት
20፡00  ዜና (ትግረ)
20፡15  ቴራብ (ቀጥታ)
21፡00  ዜና ትግርኛ
21፡25  ፊልም በርሀ በዓል ርስቲ
22፡00  ዜና (ዓረብ)
22፡10  ካብ ኤክስፖ
22፡30  ዜና (እንግሊዝ)
22፡40  እንዳ ዝማም

ወዘተረፈወዘተረፈወዘተረፈወዘተረፈ
መም/ዮናስ ሃብተ መም/ዮናስ ሃብተ 

ዓይነታት መግናሕቲ

3

ከም ብ’ዋዛ

ቈልዓ= “ባባ! ባባ...!!”
ኣቦ= “ኣቤት ዝወደይ!”
“ኣብ’ዚ ሳሎንናሲ ሓደ ገጂፍ ጻዕዳ 

ድሙ በጥ ኢሉ ኣሎ።”
“ጻዕዳ ድሙ. . .?”
“እወ ጻዕዳ ድሙ፡ በጥ ኢሉ ደቂሱ 

ኣሎ።”
“ጻዕዳ እንተ ኾይኑስ በዓል ዕድል እዩ - 

ደሓን ይደቅስ ሕደጎ ዝወደይ!”
“ኣሃ... እሞ በዓል ዕድል ስለ ዝኾነ እዩ 

እምበኣር፡ ማማ ንዓኻ ኢላ ዝቐረበቶ 
ምሳሕ፡ ንዓኡ ህንክት ኣቢልዎ ዘሎ።” 
እቶም ምሳሕና ዝተበልዓና ንሕና ነይርና 

እንተ ንኸውን፡ ቀዳመይቲ ስጒምትና ነቲ 
ድሙ ምህራም እያ ክትከውን ትኽእል። 
እንተስ እቲ ድሙ ካልእ መዓልቲ 
ንኸይለምደና፡ እንተስ መተሃላልኽቲ 
ረኺብና። 
እቲ ድሙ ካልእ መዓልቲ ኣብ ከባቢ 

ገዛውትና ኣብ ዘሎ ጐደና እንተ ዝጸንሓናኸ፡ 
“እውይ እቲ ምስሐይ በሊዑ ጾመይ 
ዘውዓለኒ ድሙ!” ኢልናዶ ስሒቕና 
ምሓለፍናዮ? ወይስ እቲ ዝሓለፈ ግብሩ 
ተዘኪሩና ደንጐላ ሒዝና ምጐየናዮ?”     
== == ==
ንቕመራ ናይ’ዚ ወግዕና ምእንቲ 

ክሕግዘናሲ፡ ኣባ ጨጐራ ምሽ ንፈልጦ ኢና 
ሓቀይ? እቲ’ኳ እናኣንፏሓዀ ዝኸይድ 
ሓሰኻ? ኣባ ጉምባሕከ? ‘ኣባ’ ስለ ዝበልኩ፡ 
ኣባጐብየ ዝብል ዘለኹ ከይመስለኩም። 
ኣባጐብየ እሞ፡ ነዛ ልስልስትን ድርቕትን 
ሳዕሪ ጥራሕ እናበልዐ ነዊሕ ዓመታት 
ዝነበር እንስሳ እዩ። ኣባጉምባሕ ግን፡ ኩሉ 
ኣካላቱ ጸሊም ኮይኑ፡ ኣብ ክሳዱ ቀይሕ 
ሕንጥልጥል ዘለዎ ኣሞራ እዩ።
ኣባ ዛይዳ ዝበሃል ከኣ ኣሎ። ኣባ ዛይዳ 

ማለት ኣብ ‘ልሳነ ኣግዓዚ ዘ እም ግርማ’ 
ዝብል ናይ ትግርኛ መዝገበ ቃላት መርጌታ 
ግርማጼን መብራህቱ ከም ዝረኣኹዎ፡ ካብ 
ዋናኡ ሸፊቱ ኣብ በረኻ ዝነብር እሞ፡ 
ለይቲ ለይቲ ናብ ዓዲ እናኣተወ ደርሁ 
ዝሓንቕ ድሙ እዩ።
እዚ ኣባ ዛይዳ ዝበሃል ድሙ እንድዩ 

ሓደ ግዜ፡ ሰለስተ እስካቡሊ ኣጓብዝ ብሓባር 
ናብ ዝነብሩላ ገዛ ኣትዩ፡ ኣብኡ ዝጸንሖ 
መግቢ በላሊዑ ምኻድ ይለምደልኩም። 
እታ ሓጋዚቶም ነቶም እስካቡሊ ከመይ 
ዝኣመሰለ መግቢ ከሺናትሎም ሰዓት 3፡00 
ድ.ቀ. ኣቢላ ገዛ ዓጻጽያ ትኸይድ። ብላዕ 
ዝበሎ ኣባ ዛይዳ ከኣ ንሳ ክሳብ ትኸደሉ 
ኣብ ዝባን ዚንጎ ኮይኑ ክከታተላ ይጸንሕ። 
ከመይ ገይሩ እዩ ዝሰሉዂ እንድዒ - እግሪ 
እግራ ኣትዩ ነቲ ሰሪሓቶ ዝኸደት መግቢ 
ድዋዕዋዕ የብሎ።
ኣብ’ቲ ፈለማ’ኳ እቶም እስካቡሊታት 

እቲ መግቦም ደኣ ተበሊዑ ይጸንሖም 
ነይሩ እምበር፡ መን ይበልዖ ከም ዝነበረ 
ኣይፈልጡን እዮም ዝነበሩ። ከይዛረቡ 
ድማ፡ “እዞም ጐረባብቲኸ እንታይ ክብሉና. 
. .?” ኢሎም ኣሰኪፍዎም። ምኽንያቱስ፡ 
“ዕጽው ገዛ ከከፊትካ ዘይድስትኻ 
ምብላዕ!” ዝብልዎ ፋሽን እንተ መጺኡስ፡ 
እዞም ጐረባብትና እውን መግቦም ተበሊዑ 
ምጸንሖም?” ኢሎም ሓሲቦም። ወዮ እቲ 
ኣባ ዛይዳ ብማይ ንዘይተጀልሐ ኪሎ ክልተ 
ኪሎ መግቢ እስካቡሊ እምበር፡ ንርብዒ 
ኪሎ ስጋ፡ እሞ ድማ መሊሱ ክልተ ቴኖ 
ማይ ዝኣተዎ ካብ ብልዓዮ ክዳውንትኻ 
ኣውጺእካ ሓንብሰሉ ዝመጽኣካ ጸብሒ 

እንዳ-ስድራ ቁሊሕ ከም ዘይብሎ መን 
ፈሊጥዎ።
ብዝኾነ እቶም እስካቡሊታት ጸገሞም 

ኣብ ውሽጦም ገይሮም ነዊሕ ጸኒሖም። 
ሓደ መዓልቲ ግን፡ ንሶም ብደገ ጸኒሖም 
ንገዝኦም ክኣትዉን ንሱ ብገዝኦም ጸኒሑ 
ጥዑም በሊዑ ኣፉ ብመልሓሱ እናኣጸራረየ 
ንደገ ክወጽእን፡ ኣብ’ቲ ኣፍ-ደገ ገዛ ጐፍ-

ንጎፍ ተራኺቦም። ተጻባኢኦም መን 
ምዃኑ ድማ ፈሊጦም። 
መግቦም ዝበልዓሎም ዝነበረን ዘሎን መን 

ምዃኑ ምስ ፈለጡ፡ ንዓኡ ኣሰምብድ 
ኣቢሎም እታ ንሱ ዝኣትወላ መስለዂት 
ብምዕጻው ሽግሮም ክኣልዩ ይኽእሉ ነይሮም 
እዮም። “እዚስ፡ ኣይወፈረ ኣይሰርሐሲ፡ 
እንታይ ኣምሲሉ ኢዩ መግብና እናበልዐ 
ዘዋርደና!” ዝብል  ሕን-ሕነ ሒዝዎም ግን፡ 
“ክቕተል ኣለዎ” ብምባል ኣብ ምቕታሉ 
ጥራይ ኣድሂቦም።
ንሳቶም ሽሻይ ክቕርቡ፡ እታ ሓጋዚቶም 

ነቲ መግቢ ክትሰርሖ፡ ኣባ ዛይዳ ጥዑም 
በሊዑ፡ “ኢድ ይባርኽ! ነቶም ዝቐረቡ 
ድማ ዘጥፍእዎ ይተክኣሎም?” ኢሉ 
እናመረቐ ክወጽእ፡ ሓያሎ መዓልታት 
ሓለፈ።
ሓደ መዓልቲ እቶም፡ “ጸገም ረኺብና 

በሃልቲ፡ ኣባዛይዳ ከም ኣመሉ ናብ ገዛ 
ምስ ኣተወ ከይወጽአ እንከሎ ከርክብዎ 
ብምሕሳብ፡ “ቀብሪ ረኺብና” ብዝብል 
ምኽኒት ካብ ስራሖም ኣቐዲሞም 
ተፈዲሶም። ዋላ’ውን ምኽኒት ዘይኮነስ 
ሓቂ እዩ ነይሩ እቲ ምኽንያቶም። 
ምኽንያቱ፡ ንዓኡ ቀቲሎም ኣብ ቀብሪ ናቱ 
ክውዕሉ ስለ ዝነበረ እቲ ሓሳብ።
ካብ ስራሖም መጺኦም ናብቲ ካንሸሎ 

ምስ ኣተዉ፡ ቅድሚ “መዓልኩም!” 
ምባሎም፡ “ከምዚ ሕጂ ድዩ ዝኣቱ 
ሓቀይ?” ብምባል እናተሃወኹ ነቶም 
ጐረባብቲ ሓቲቶሞም።
“እወ፡ አረ ድሮ ኣትዩስ ገልጠምጠም 

ጅሚሩ ኣሎ።” እቶም ጐርባብቲ 
መሊሶምሎም።
ሰለስቲኦም ናብ’ቲ ማዕጾ ኣእዛኖም 

ኣጸጊዖም እንተ ተጸናጸኑ፡ ፈለማ ከም’ዚ ነቲ 
ድስቲ ንምኽፋቱ ዝመስል ናይ መኽደን 
ድስቲ ገልጠም-ጠም፣ ጸኒሑ ድማ፡ ከም’ዚ 
ነቲ ኣዕጽምቲ ንምቑርጣሙ ዝመስል 
ዓጠም-ጠም።
“ግርም! ሕጂ ኣነ ክፍት ኣቢለ እትው 

ክብል እንድየ - ደድሕረይ ኣቲኹም ነዛ 
ገዛ ንዓጽዋ። ሽዑ ምሳሕና’ኳ ክንደየናይ 
ከይጸንሓና ወዲእዎ ከም ዝጸንሕ ፍሉጥ 
እዩ፡ ግን ንዓኡ ንምሰሖ!” 
“ሕራይ፡ ሕራይ. . .!” ተመኻኺሮም።
ልክዕ ከም’ታ ዝተበሃሃልዋ ማዕጾ ፍቕቕ፣ 

ብቕጽበት እቱው፣ መሊስካ ማዕጾ ዕጽው። 

ኣይጸንሐን፡ ‘ዲጒ! ዲጒ!’ ዝብል ድምጺ 
ኣባትር።
እቶም ኣብ ኣፍ-ደገ ኮይኖም ዝጸናጸኑ 

ዝነበሩ ጐረባብቲ፡ ኣብ ናይ ሰለስቲኦም ሰብ 
ገዛ ዓራት በብተራ ዝዓልብ ዝነበረ ድምጺ 
ኣባትር ምስ ሰምዑ፡ እቲ ድሙ ካብ ዓራት 
ናብ ዓራት እናተናጠረ የስሕቶም ከምዘሎ 
ንምግማት ኣይተጸገሙን።

እቲ ከም’ዚ ድሙ ናይ ምህራም ዘይኮነስ፡ 
ከም’ዚ ፍርናሽ ናይ ምንጋፍ ዝጥዕም 
ድምጺ፡ ንኣስታት ፍርቂ ሰዓት ኣቢሉ 
ምስ ቀጸለ ግን፡ “ኡይ... !” ዝብል ብርቱዕ 
ኣውያት ናይ’ቶም ኣጓብዝ ተሰሚዑ።
እቶም ጐረባብቲ፡ ‘ናይ ምንታይ ኣውያት 

ደኣሉ?” ብምባል ትዕግስቲ ገይሮም ክጽበዩ 
ፈተኑ።  እቲ ኣውያት መመሊሱ ምስ 
መረረ ግን፡ “በሉ ሕጅስ ንዓኡ ምስ 
ቀተሉ ካን ንሓድሕዶም ኣብ ምቅትታል 
ኣትዮም ኣለዉ።” ኢሎም ገሚቶም፡ 
ከገላግልዎም ነቲ ማዕጾ ብሓይሊ ደፊኦም 
ክፍት እንተበልዎ፡ እቲ ድሙ ምንም 
ከይተተንከፈ፡ ብጽብቑ ዘሊሉ ወጺኡ 
ሸናዕ እናበለ ከይዱ። እቶም ኣጓብዝ ግን፡ 
ብኣጻፋር ናይ’ቲ ድሙ ተቐዳዲዶም፡ 
ከም’ዛ ፈሊጥካ ዘጋደምካዮም ገሊኦም ኣብ 
ዓራት፡ ገሊኦም ኣብ መሬት  ወዲቖም።
ሎሚ-ሎሚ ምሽ “ድሙ ገዛ ዓጺኻ 

ኣይህረምን እዩ” ይበሃል’ዩ ሓቀይ? እንድዒ 
ደኣ’ምበር ካብ’ታ ፍጻመ እቲኣ ጀሚሩ እዩ 
ዝኸውን እቲ ኣበሃህላ።
ሓደ ምሸት ድማ፡ ንፈትዎ ጐረቤትና 

እንድዩ በበይንና ኣምሲና ግን ቅድምን 
ድሕርን ኮይንና ቀቅድመይ ናብቲ 
ካንሸሎና ኣትዩ። ኣነ ገና ኣእዳወይ 
እናተሓጸብኹ እንከለኹ፡ ንሱ ግን ድሮ 
ክልተ ብጸጋሙ ሓደ ብየማኑ ሰለስተ 
ኣባትር ሒዙ ሽዑ ንሽዑ ንደገ ተመሊሱ። 
በዓልቲ-ቤቱ ስዒባቶ። ናይ ነገር ደሓን ከም 
ዘይኮነ ተረዲአ ኣነ’ውን ስዒበዮ። “እንታይ 
ኢኻ ኮይንካ? ዝብል ዘረባ እናደጋገምኩ 
ደድሕሪኡ ጐዪየ፣ ግዳ ደው ክብለለይ 
ኣይከኣለን። “ጽናሕ’ሞ ነዚኣቶም ኩስትር 
እንተዘይ ኣቢለዮምስ ኣይኣነን እየ!” እናበለ 
ጥራይ ፈፈንጺጉኒ ይኸይድ ነይሩ።
“በጃኺ’ባ ንገርኒ እንታይ እዩ ኮይኑ!” 

ንሰበይቱ ሓቲተያ።
“እዞም ኣኽላባት ናይ’ዚ ገዛውቲ ‘ውሕ 

ውሕ’ እናበሉ ክነኽሱኒ ሓሲቦም” ኢሉ 
ሓሪቑ’ዩ ክሃርሞም ዝኸይድ ዘሎ” ኢላትኒ።
ልክዕ እዩ፡ ፋሉላትን ሓደገኛታትን 

ኣኽላባት ክነክሱኻ ወይ ‘ውሕ ውሕ’ 
እናበሉ ስግኣት ክፈጥሩልካ ግቡእ 
ኣይኮነን። ግን ከኣስ ንስኻኸ ምስ ኣኽላባት 
እንተ ተባኣስካ የመልክዓልካ ድዩ?” ዋላ 
ናይ መልክዕን ናይ ዘይመልክዕን እሞ 
ንግደፎ፡ ሓደ ክንስኻ ምስ ሓምሳ ዝኾኑ 

ዕስለ ኣኽላባት ክትበኣስከ የዋጸኣካ ድዩ?
ከም’ዚታት ከጋጥም ይኽእል እንድዩ፡ 

ንሕና ግን ካብ ደረጃ ክቡር ንቕሓትና 
ከይወረድና ኢና ብጥበብ ካብቲ ጸገም 
ክንናገፍ ክንፍትን ዘለና እመስለኒ። ደሓር 
ድማ፡ እንስሳ ኣሕሪቑኒ ኢልና፡ ኣብ ባይታኡ 
ወሪድና ምስ እንስሳ እንተ ተሃላሊኽና 
ንመን’ዩ ዝኸፍኦ?
ሰባት ክነስና ምስ ድሙ፡ ሰባት ክነስና 

ምስ ከልቢ፡ ሰባት ክነስና ምስ ደርሆ፡ ሰባት 
ክነስና፡ ምስ ፈረስ ምስ ኣድገ-በቕሊ፡ “እንተ 
ዘይተባኣስኩ!’ እንድሕር ኢልና፡ ከም ናይ 
ከልቢ ዝምብርትዑ ኣስናን ካበይ ነምጸኦ? 
ከም ናይ ብዕራይ ኣወጋግኣ፡ ከም ናይ 
ፈረስ ከም ናይ ኣድገ-በቕሊ ኣሸናድሓ 
ከመይ ገይርና ንኽእሎ? ብኣጽፋር ደማሙ 
ዝተቐዳደደ ገጽና መን ይሰፍየልና? 
ብደማሙ ኣብ ሚእቲ ድዩ ኣብ ሽሕ 
ዝተመታተረ ገጽና ከመይ ከመይ ገይርና 
ንለጋግቦ?
ኣኾርዮምና፡ ኣሕሪቖምና፡ ኣሰንቢዶምና 

ዋላ’ውን ነኺሶምና - ንክንሃርሞም፡ 
ነኽላባት ፈቐዶ ጐልጉልን ኣንጐሎታትን፡ 
ንኣናጹ ፈቐዶ ጐዳጉድን ነቓዓትን፡ 
ንደማሙ ፈቐዶ ዚንጎን መናድቕን. . . 
ክንደልዮም ላዕልን ታሕትን እንተበልና 
ከኣ፡ ንሕና ደኣ ህልኽና ኣውጻና እምበር፡ 
ንሳቶምስ ዝርድኡልና ኣይኰኑን። 
“ከም’ዚ ስለ ዝበደልናዮ እዩ ዘጓይየና 
ዘሎ እሞ፡ ብድሕሪ’ዛ ሕጂ ንሱ ዝጸልኦ 
ስራሕ ኣይንስራሕ” ኢሎም ካብ ጌጋኦም 
ኣይመሃሩ ወይ ብመቕጻዕትና ኣይስክሑ።
ኩላትና ከም እንርደኦ፡ ሰባት ብዘይካ 

ምስ እንሳሳታት፡ ብዕድመ፡ ብጉልበት፡ 
ብተመኩሮ፡ ብፍልጠት ይኹን ብደረጃ 
መነባብሮ፡ ካብኣቶም ትሕት ምስ ዝብሉ 
ካልኦት ሰባት ይገራጨዉ እዮም። 
ሓላፍነት ስራሖም ወይ ቤተ-ሰባዊ ድዩ 
ዕርክነታዊ ቅርበት ኣራኺብዎም። 
ሰባት ሓለፍቲ ስራሕ ኮይኖም ኣብ 

ስራሕ ጉድለት እንተረኺቦም ንኣብነት፡ 
ገሊኦም ነቲ ኣጉዲሉ ዝበልዎ ሰብ - ናብ 
ቤት-ጽሕፈቶም ይጽውዑዎ ንኸረድኡዎ። 
ገሊኦም ጸዊዓም ይቐጽዑ - ንኽእርሙ። 
ካልእ ጊዜ ከምኡ ዝኣመሰለ ጌጋታት 
ንኸየጥፍኡ። ገሊኦም ጸዊዖም ይገንሑ 
- ነኸሰልጥኑ ንኽምልምሉ። ገሊኦም 
ድማ ንኸፈራርሑ ወይ ንኸሰክሑ። ገለ 
እውን ይምዕዱ ይመኽሩ - ንኽምህሩ፡ 
ኣመለኻኽታን ኣረኣእያን ንኽቕይሩ። 
ገሊኦም ግን፡ ብኣንጻሩ ንኽድህሉ፡ 
ንኸደንቁሩ ወይ ጉድለት ጸባጺቦም 
ንኸባርሩ። 
ልክዕ እዩ፡ ይትረፍ እቶም ከም በዓል 

ኣንጭዋ፡ ከልቢ ወይ ድሙ ዝኣመሰሉ 

እንስሳታት፡ ዋላ እቶም ብዘይ ብእኣቶም 
ፈጺሙ ዘይኮነልና - ከም በዓል ብዕራይ፡ 
ኣድገ-በቕልን ፈረስን እውን ሓሪቖም 
የሕርቑና እዮም ሓደ ሓደ ግዜ። ዓቕልና 
ኣጸንቅቕ የብሉና። ንሳቶም ቁሩብ 
እንተሓረቑስ እኳ፡ ነገር እቲ ብዘይ ዕረፍቲ 
ከገልግሉና ምድላይና ክኸውን ይኽእል 
እዩ። ንሕና ብእኣቶም ክንሓርቕ እንከለና 
ግን፡ ከም’ቲ ብኣንጭዋ እንተ ሓሪቕካ 
ክንዲ ናይ ኣንጭዋ እዩ ዓቕምኻ፣ ብኣንበሳ 
እንተ ሓሪቕካ ከኣ ከም ናይ ኣንበሳ እዩ 
ዓቕምኻ!” ዝበሃል፡ ብእንስሳታት እንተ 
ሓሪቕና፡ እቲ ክቡር ዓቕምና ኣትሒትና 
ንምርኣይና ጥራይ ዘግህደልና እመስለኒ። 
ሰባት ምዃንና ዘኪርና፡ ነቲ ጸገም ብናይ 

ሰብ ኣተሓሳስባ ክንኣልዮ እንተ ፈቲንና 
ግን፡ ጉልበትና ዘይኮነስ ርእስና ተጠቒምና 
ኢና እሞ፡ ነቶም ናይ ኣጽፋርን ኣስናንን 
ናይ ኣቕርንትን ኣእጋርን ሓያላት፡ 
ብርእስና ተቖጻጺርና፡ ካብኣቶም እንረኽቦ 
ረብሓ ንቕጽሎ።
“ምስ ሕማቕ ሰብ፡ ናይ ሕማቓት ጸወታ 

እንተ ተጻዊትካ፡ መጀመርታ ኣብ ደረጃኡ 
የውርደካ እሞ፡ ደሓር ብቐሊሉ ይስዕረካ” 
ዝበሃል ኣዘራርባ ምሽ ኣሎ ሓቀይ። ንኣብነት፡ 
ኣብ ስራሕ ጉድለት እንተ ተፈጺሙ - 
ኣለዉ ገሊኦም ሓለፍቲ ከም’ዚ ምቕልል 
ኢሎም ናብ ቤት-ጽሕፈቶም ይጽውዑኻ። 
ዕብየት ናይ ሓላፍነቶም ዘይኮነስ፡ ክብደት 
ናይ ጉድለትካ ንኸርእዩኻ። ዝፈጸምካዮ 
ናይ ስራሕ ጌጋ፡ ኣብ’ቲ ስራሕ ዘለዎ ሃስያ 
ከም እትግንዘቦ ንኽገብሩ።
ገሊኦም ገናሕቲ ከኣ ኣለዉ፣ ከም’ዚ፡ 

“ደሓን ንዓኻስ ከርእየካ እየ!” ብዝዓይነቱ 
ሓይለ-ቃል ወሲኾም ይጽውዑኻ። 
ጉድለት ናይ’ቲ ጌጋኻን ክብደቱን ከም 
ዝረኣየካ ገይሮም እቲ ጉድለት ንኽእረም 
ዘይኮነስ፡ ጥራይ ልዕልና ሓላፍነቶም 
ንኸርእዩኻ። ኣብ’ቲ፡ “ብራኸ ሓላፍነትና 
ከርእየልና ይኽእል እዩ” ኢሎም ዝሓሰብዎ 
ቤት-ጽሕፈቶም የደይቡኻ። ልብኻ፡ 
‘ሰለውለው!’ ኣእምሮኻ ‘ሸለውለው!’ 
ኢሉካ ደው ምባል ክትስእን እሞ፡ ካብ 
ላዕሊ ሸለው ኣቢሎም ፈጠቕ ንከብሉኻ።
ገሊኦም ድማ ይገንሑኻ። ንኹሉ ካብ 

በሪኽ ቦታ ንኽትርእዮ፣ ንኹሉ ካብ በሪኽ 
ኣጠማምታ ንኽትጥምቶ፣ ይገንሑኻ 
ንኹሉ ካብ በሪኽ ኣተሓሳስባ ንኽትሓስቦ። 
ኣዛዊርካ ንኽትርኢ። ንእሽቶ ገዲፍካ ዓቢ፡ 
ታሕቲ ገዲፍካ ላዕሊ፡ ኣብ ሕማቕ ገዲፍካ 
ኣብ ጽቡቕ፡ ኣብ ባእሲ ገዲፍካ ኣብ ፍቕሪ 
ንኸተተኩር።
ዓይነታት መግናሕቲ - ገለን ንታህዲድ 

ንትምክሕቲ፣ ገለን ብፍቕሪ ንምዕራይ 
ንትምህርቲ፣ ገለን. . .።

ምልክታምልክታምልክታምልክታ
ናጽነት ደስበለ - ሓበን ገብረኣምላኽ - ሳምራዊት መለስናጽነት ደስበለ - ሓበን ገብረኣምላኽ - ሳምራዊት መለስ

ቤት-ፍርዲ ዞባ ጋሽ 
ባርካ ባረንቱ

ዘካርያስ ኣስመላሽ ኣስገዶም ምባል 
ተሪፉ፡ ዘካርያስ በየነ ኣስገዶም ተባሂሉ 
ይተኣረመለይ ስለዝበለ፣ ዝቃወም እንተሎ፡ 
ን11/10/23 ኣብ ቤ/ፍ ይቕረብ።

ዓብደልሓሚድ ዓብዱ እድሪስ ምባል ተሪፉ፡ 
ዓብደልሓሚድ ሑሴን ቢለይ ተላ ተባሂሉ 
ይተኣረመለይ ስለዝበለ፣ ዝቃወም እንተሎ፡ 
ን10/10/23 ኣብ ቤ/ፍ ይቕረብ።

ሰላም ተሾመ ገብረክርስቶስ ምባል ተሪፉ፡ 
ሰላም ተሽም ገብረክርስቶስ ተባሂሉ 
ይተኣረመለይ ስለዝበለ፣ ዝቃወም እንተሎ፡ 
ን26/9/23 ኣብ ቤ/ፍ ይቕረብ።

ኮማዊ ቤት-ፍርዲ ቢንቢና

ወ/ሮ ኣልማዝ ኣረጋይ ፍስሓ፡ በዓል-ቤተይ 
ተስፋጼን ዑቕባሚካኤል ተፈሪ ስለዝተሰወአ፡ 
ንዓይ ናይ መጻምዲ መሰለይ ይተሓለወለይ፡ 
6 ደቅና ድማ ወረስቲ ምዃኖም 

ኣብ ዞባ ማእከል ኣስመራ ን/ዞባ ሰሜናዊ ምብራቕ ምም/01 ኣብ ዝርከብ ናይ 
09/05/2000 ብመለለዪ ቁ.ንብረት 54029/89538 ብስም ወ/ሮ ዘውዲ ኪዳነ 
ገብረእግዚኣብሄርን ኣቶ ተስፋይ መሓሪ ዓንደንደገርግሽን ዝተመዝገበ ዘይንቀሳቐስ 
ንብረት ገዛ፡ ብዕለት 17/08/2001 ብዝተፈጸመ ውዕል መሸጣ፡ ብስም ማሕበር 
ቅዱስ ሚኪኤል ዓዲ ገብራይ ተቐማጦ ኣስመራ ዝዓደግናዮ ስለዝኾነ፡ ናብ ስምና 
ከነመሓላልፎ ስለዝደለና፣ ዝቃወም እንተሎ፡ እዚ ምልክታ ካብ ዝተቓልሓሉ 
ዕለት ጀሚሩ ኣብ ውሽጢ 30 መዓልታት፡ ስልጣኑ ናብ ዝተፈቐዶ ቤት ፍርዲ 
መቃወምያኡ ናብ ክፍሊ ፓብሊክ ኖታሪን ሃገራዊ ካዳስትራልን ከቕርብ ንሕብር። 
እዚ ከይኮነ ምስ ዝተርፍ ግን፡ ስም ዋንነት ናይዚ ንብረት ናብ ስምና ክመሓላለፈልና 
ናብ ዝምልከቶ ኣካል ክንሓትት ምዃንና ንሕብር።

ማሕበር ቅዱስ ሚኪኤል ዓዲ ገብራይ ተቐማጦ ኣስመራ

Vacancy Announcement
Position: Mechanic
No required 4
Location: Based at Koka Gold Mine (Site)
Department Mining
Reporting to: Mine Maintenance Supervisor 

Job purpose -      To diagnose and complete repairs on all Company heavy & Light (Excavators, Graders, Loaders, Dozers, Dump 
Trucks, Rollers, and Light Vehicles, etc.)

Primary Responsibility & 
Scope of Work

- Repairs, overhauls, maintains, and services diesel-powered vehicles, heavy trucks, and heavy equipment

- Diagnoses equipment problems and determines repair needed

- Order, material/parts required to complete repairs and write maintenance report
- Performs daily safety and maintenance checks and daily housekeeping work
- Assist with other duties as and when required and requested by the Supervisor or colleague 

Knowledge & Skills Required:

-          12th Grade complete.
-      Heavy duty Mechanic Certification
-       Must have a valid driver’s license in 3rd grade and above

Work Experience -        Minimum 3 years as HD
-        Mine experience as an asset

Other skills & abilities

-        Will to learn and take direction
-        Ability to communicate well with co-workers
-       Ability to work under pressure in some situations.
-       Abel to meet all satisfy requirements & applicable safety policies.
-       Work Over-Time as required
-       Troubleshoot and inspect equipment to detect faults and malfunctions
-        Adjust equipment and repair or replace defective parts
-       Ability to read and write to keep daily records including maintenance reports and documentation. 

Unique requirements
-         To be able to pass a full Doctor’s physical examination.

-         To be able to work with ZMSC’s roster.

Salary: - According to Company’s salary scale. 
Place of work: - Zara Mining Share Company Koka Gold Mine 
                           Zoba - Gash Braka
                           Sub -   Zoba Salea
Requirement for nationals: - Having fulfilled his/her National Service obligations and providing evidence of a release paper from the Ministry of 
Defense. Present Clearance paper from the current/last employer. Only short-listed applicants would be considered potential candidates for an interview.  
Application documents will not be returned to applicants. 
Address: Please mail your applications to Zara Mining Share Company. P. O. Box 2393. Asmara, Eritrea.
Note to Eritrean applicants: Please send a copy of your application to Aliens Employment Permit Affairs P.O. Box 7940 Asmara, Eritrea.
Deadline for application:…….. 7 days from the day announced in the Newspaper. 

ይረጋገጸሎም ስለዝበለት፣ ዝቃወም እንተሎ፡ 
ን28/9/23 ኣብ ቤ/ፍ ይቕረብ። 

ቤት-ፍርዲ ዞባ/ጋ/ባ/ - 
ሻምብቆ

ኪዳነ ማና ተስፋይ ምባል ተሪፉ፡ ዩኤል ማና 
ተስፋይ ተባሂሉ ይተኣረመለይ ስለዝበለ፣ 
ዝቃወም እንተሎ፡ ን21/9/23 ኣብ ቤ/ፍ 
ይቕረብ።

ኣብ ቀጽሪ ኤክስፖ

ኮማዊ ቤት-ፍርዲ 03 ከረን

ወ/ሮ ለተመስቀል ብድሆ ባህዱር፡ 
በዓል-ቤተይ ሰፋፍ እድሪስ ሰፋፍ 
ስለዝዓረፈ፡ ንዓይ ናይ መጻምዲ መሰለይ 
ይተሓለወለይ፡ 3 ደቅና ድማ ወረስቲ 
ምዃኖም ይረጋገጸሎም ስለዝበለት፣ 
ዝቃወም እንተሎ፡ ን23/8/23 ኣብ ቤ/ፍ 
ይቕረብ።



ሓዳስ   ኤርትራ 18 ነሓሰ 2023- ገጽ 7መበል 32 ዓመት ቁ.302

ኵዕሶ እግሪ ደቂ-ኣንስትዮ ቀጺሉኵዕሶ እግሪ ደቂ-ኣንስትዮ ቀጺሉ

ዝቐልጠፈት ሸቶ ዘመዝገበትን፡ ሃትሪክ ዝሰርሐትን ፍቓዱ ገዳሙ፡ ቁጽሪ 8 
ዝተለጠፋ ማልያ ለቢሳ ዘላ እያ

ፍቓዱ ገዳሙ ዝቐልጠፈት ሸቶ ኣመዝጊባ
  ታሽዓይ ሰሙን ሻምፕዮና ኵዕሶ እግሪ 

ደቂ ኣንስትዮ ዞባ ማእከል፡ ረቡዕ 16 ነሓሰ፡ 
ብሰለስተ ጸወታታት ቀጺሉ ነይሩ። 
  ጋንታታት በሪኽ ኣንጻር ኢንሹራንስ 

ቀዲመን ዝተጋጠማ ነይረን። ኢንሹራንስ፡ 
ካብ መራሒት ዘላ ደንደን ብሰለስተ ነጥቢ 
ድሒራ ሳልሳይ ደረጃ ሒዛ ትርከብ። እዛ 
ጋንታ፡ ንደንደን ብጸብለልታ ሸቶ በሊጻ 
ዋንጫ ናጽነት ምዕታራ’ውን ይዝከር። 
ብመንጽሩ ኣብ’ዛ ጸወታ፡ በሪኽ እያ ኣብ 
መበል 17 ደቒቕ ካብ ሄርሜላ ገዛኢ 
ብዘመዝገበታ ሸቶ ንዕረፍቲ 1ብ0 መሪሓ 
ወጺኣ።
  ኣብ ካልኣይ እብረ ግና፡ ኢንሹራንስ፡ 

ኣብ 54 ደቒቕ ካብ ራህዋ መንግስታኣብ 
ብዝረኸበታ ሸቶ ብምምዕርራይ፣ ድሕሪ 
ኣርባዕተ ደቓይቕ ብመገዲ ኣርሴማ 
ተኽለሃይማኖት ናይ 2ብ1 መሪሕነት ክትሕዝ 
ክኢላ። ድሕሪ’ዘን ሸቶታት መትሓዚ 
ዝተሳእና ኢንሹራንስ፡ ብተኸታታሊ ካብ 
ራህዋ ሓዲሽ፡ ቬኑስ ሃይለስላሴን ፍትሓዊት 
ተወልደን ብዘመዝገበተን ሰለስተ ሸቶታት፡ 
ብገፊሕ 5ብ1 ተዓዊታ። ኣባላ ራህዋ ሓዲሽ 
ከኣ፡ ብልጽቲ ተጻዋቲት ተጸዊዓ።

  ስዒበን፡ ኩባንያ ህንጻ ሰገንን ንኡስ ዞባ 
ሰምበልን እየን ገጢመን። ኩባንያ ህንጻ ሰገን፡ 
ቅድሚ ዕረፍቲ ጥራይ ብተኸታታሊ ካብ - 
ባና ዑቕባይ፡ ቤተሊሄም ዘኪዮስ፡ ተጻዋቲት 
ጋንታ ሰምበል ሪም ፍጹም ናብ ገዛእ ልዳታ፡ 
ከምኡ’ውን፡ ካብ ሳሮን ኣክሊል ብዝረኸበተን 
ሸቶታት 4ብ0 መሪሓ ወጺኣ።
  ድሕሪ ዕረፍቲ፡ ሸቶ ካብ ምውሳኽ 

ዘየዕረፈት ሰገን፡ ካብ ፍዮና ገርግሽን 
ቤተሊሄም ዘክዮስን ሸቶታት ብምውሳኽ፡ 
ብገፊሕ 6ብ0 ተዓዊታ። ቤተሊሄም ዘክዮስ 
ድማ፡ ንሽልማት ብልጽቲ ተጻዋቲት እዛ 
ግጥም ተዓዊታትላ።  
  ሰዓት ኣርባዕተ ዝነበረ ጸወታ፡ ደንደን 

ኣንጻር ንኡስ ዞባ ጎዳይፍ ዘካየደቶ ነይሩ። 
መራሒት ዘላ ደንደን፡ ካብ ፈለማ ምጅማር 
ጸወታ እያ ዕብለላ ኣርእያ። ኣብ ውሽጢ 
57 ካልኢት ከኣ፡ ተጻዋቲታ ፍቓዱ ገዳሙ 
ብዘመዝገበትላ ሸቶ መሪሕነት ሒዛ። እዛ 
ሸቶ፡ ኣብ’ዚ ናይ ሎሚ ዓመት ውድድር 
ዛጊት እታ ዝቐልጠፈት ኮይና ተመዝጊባ 
ኣላ። ደንደን፡ ክሳብ ምዝዛም ቀዳማይ 
እብረ ጥራይ ካብ ፍትሓዊት ዮውሃንስ፡ 

ድያና እስቲፋኖስን ፍቓዱ ገዳሙን 
ሰለስተ ሸቶታት ብምውሳኽ፡ ብናይ 4ብ0 
መሪሕነት ንዕረፍቲ ወጺኣ።
  ኣብ ካልኣይ ፍርቂ ጸወታ’ውን፡ 

ኣብ መበል 74 ካብ ኣድያም ኣብርሃም 
ብዝረኸበታ ሸቶ ንሓሙሻይ ግዜኣ ልዳት 
መጋጥምታ ዝደፈረት ደንደን፡ ስዒባ ካብ 
ደሊና ሳህለን ፍቓዱ ገዳሙን ሸቶታት 

ብምውሳኽ፡ 7ብ0 ተዓዊታ። ፍቓዱ ከኣ፡ 
ሰለስተ ሸቶታት ብምምዝጋብ ሃትሪክ 
ሰሪሓ። ድያና እስቲፋኖስ ድማ፡ ናይ’ዛ 
ብገፊሕ ውጽኢት ዝተዛዘመት ጸወታ 
ብልጽቲ ተጻዋቲት ተባሂላ። 
  ዛጊት ተኻይዱ ኣብ ዘሎ ትሽዓተ 

ግጥማት፡ ደንደን ብ25 ነጥቢ ክትመርሕ 
እንከላ፡ ኩባንያ ህንጻ ሰገን 24፡ ኢንሹራንስ 
22 ነጥቢ፡ ገጀረት 11 ነጥቢ ሒዘን ይስዕባኣ። 
እተን ዓሰርተ ግጥማት ዘካየዳ ከኣ፡ ጎዳይፍ 
ብ10 ነጥቢ፡ ሰምበል ኣርባዕተ ነጥቢ፡ በሪኽ 
ከኣ ነጥቢ ኣልቦ ኮይነን ክሳብ ሻውዓይ 
ተሰሪዐን ኣለዋ። 
  እዚ ውድድር፡ ዝመጽእ ቀዳም፡ ሰምበል 

ኣንጻር በሪኽ፡ ደንደን ኣንጻር ገጀረት፡ 
ኢንሹራንስ ኣንጻር ኩባንያ ህንጻ ሰገን 
ካብ ፍርቂ መዓልቲ ኣትሒዘን ብዘካይዳኦ 
ግጥማት ክቕጽል ምዃኑ፡ ህዝባዊ ርክባት 
ናይ’ቲ ፈደረሽን ሓቢራ።

ቦኖ፡ ናብ ኣል-ሂላል ተጸምቢሩ
ሓላዊ ልዳት ሰቪያ ያሲን ቦኖ፡ ናብ’ታ 

ቅድሚ ውሱናት መዓልታት ንነይማር 
ዘፈረመት ስዑዳዊት ክለብ ኣል-ሂላል 
ብ21 ሚልዮን ዩሮ (17.9 ሚልዮን 
ፓውንድ) ክጽምበር ምዃኑ ተቓሊሑ። 
  ወዲ 32 ዓመት ቦኖ፡ ረቡዕ ምሸት 

ኣንጻር ማን ሲቲ ዝተኻየደት ናይ ዩኤፋ 

ሱፐር ካፕ ጸወታ፡ ብማልያ ጋንታኡ 
ሰቪያ ናይ መወዳእታ ጸወታኡ ምዃና 
እዩ ዝግለጽ ዘሎ። ብመሰረት ክኢላታት 
መስርሕ ምስግጋር ተጻወትቲ ኤውሮጳ 
ከኣ፡ ናይ ሰለስተ ዓመታት ውዕል ፈሪሙ 
ዘሎ ቦኖ፡ ኣብዘን ዝስዕባ መዓልታት ናብ 

ማእከላይ ምብራቕ ከቕንዕ እዩ።
  ምስ ኣትለቲኮ ማድሪድን ጂሮናን 

እውን ዝተጻወተ ቦኖ፡ ኣብ 2020 እዩ 
ናብ ሰቪያ - ፈለማ ብልቓሕ ድሒሩ 
ከኣ ብቐዋምነት ተጸምቢሩ። እዚ ሓላዊ 
ልዳት፡ ብፍላይ ኣብ ዋንጫ ዓለም 
ንሃገሩ ሞሮኮ ወኪሉ ብዘርኣዮ ብሉጽ 
ብቕዓት እዩ ዝዝከር። ኣብ’ቲ ሞሮኮ “ኣብ 
ፍርቂ ፍጻመ ዋንጫ ዓለም ዝበጽሐት 
ናይ ፈለማ ኣፍሪቃዊት ሃገር” ተባሂላ 
ዝተጸወዐትሉ ውድድር፡ ቦኖ፡ ኣብ ዙር 
16 ኣንጻር እስጳኛ ክልተ ፍጹም ቅላዕ 
ምድሓኑ ይዝከር። 
  ኣብ ዕዳጋ ተጻወትቲ ብንጥፈት 

ትዋሳእ ዘላ ኣል-ሂላል፡ ኣብ ፍጻመ ጸወታ 
ዋንጫ ክለባት ዓረብ ብኣል-ነስር ድሕሪ 
ምስዓራ፡ ድሮ ንነይማርን ቦኖን ኣፈሪማ 
ኣላ። ኣብ’ዚ እዋን ከኣ፡ ንኣጥቃዓይ 
ፉልሃም ኣለክሳንደር ሚትሮቪች ማልያኣ 
ንምልባስ፣ ውዕል ኣብ ምጽፋፍ ትርከብ። 
ኣብ’ዛ ክረምቲ ናብ ስዑዲ ዓረብ ከቕንዕ 
እዩ ካብ ዝበሃል ነዊሕ ግዜ ኣቝጺሩ ዘሎ 
ሚትሮቪች፡ ጋንታኡ ኣቐዲሙ ንዝመጻ 
ሕቶ ኣል-ሂላል ድሕሪ ምንጻጋ፡ ማልያኣ 
ካብ ምልባስ ምሕንጋዱ ይግለጽ።

ነይማር፡ ጽልዋ ሮናልዶ የድንቕነይማር፡ ጽልዋ ሮናልዶ የድንቕሓዲሽ ተጻዋታይ ኣል-ሂላል ነይማር 
ጁንየር፡ ንጽልዋ ሮናልዶ ብምድናቕ፡ እቲ 
ፖርቱጋላዊ ብሉጻት ተጻወትቲ ናብ ስዑዲ 
ዓረብ ክሰጋገሩ በሪ ከምዝኸፈተ ተዛሪቡ።
  ነይማር፡ “ኣነ፡ ነዚ ኹሉ ክርስቲያኖ 

ሮናልዶ ከምዝጀመሮ እየ ዝኣመን። 
ኣብ ፈለማ እኮ፡ ናብ’ዚ ሊግ ብምምጻኡ 
(ንሮናልዶ እዩ)፡ ኩሉ ሰብ ጽሉል ኢሉ 
ይጽውዖ ነይሩ እዩ። እንተኾነ ሕጂ፡ እዚ 
ሊግ ትዕዘብዎ ኣለኹም - ካብ ግዜ ናብ 
ግዜ ብዙሓት ተጻወትቲ ይጽምበርዎ 
ኣለዉ።” ክብል ንወግዓዊ መርበብ ሓበሬታ 
ኣል-ሂላል ገሊጹ። ነይማር፡ ሮናልዶ፡ ኣብ’ዚ 
ቀረባ ግዜ ኣብ ዕብየት ኵዕሶ እግሪ ስዑዲ 
ዓረብ ንዝገበሮ ጽልዋ’ውን ከድንቕ 
ተሰሚዑ እዩ። 
  እዚ ወዲ 31 ዓመት ብሉጽ ኣጥቃዓይ 

ብምቕጻል፡ “እዚ ሊግ ተወዳዳሪ እዩ፣ 

ብፍላይ ኣብ’ዛ ክረምቲ ድሕሪ ዝገበሮ 
ዝውውር ተጻወትቲ። ተወዳዳርነት ከኣ፡ 
እቲ ቀንዲ ኣገዳሲ ምዃኑ እየ ዝኣመን። 
ኣነ ብዘለዎ ብድሆታት እየ ተሳሒበ። ስለ’ዚ 
ድማ እየ መጺአ ዘለኹ። እዚ ሊግ ንኽዓቢ 
ድማ እጃመይ ከበርክት እየ።” ኢሉ። 
  ድንቂ ፖርቱጋላዊ ተጻዋታይ ኣል-ነስር 

ክርስቲያኖ ሮናልዶ፡ 
ዝሓለፈ ዓመት ኣብ 
ወርሒ ታሕሳስ ናብ’ዚ 
ሊግ ድሕሪ ምጽምባሩ፡ 
ብዙሓት ወገናት 
ብኣግርሞት ክገልጽዎ 
ተሰሚዖም እዮም። 
ኣብ ውሽጢ ውሱናት 
ኣዋርሕ ማለት ክሳብ’ዛ 

ክረምቲ ግና፡ ጽልዋ እዚ ተጻዋታይ ዓቢ 
ምዃኑ ኣብ ምግሃድ ይርከብ። ልዑል 
ስም ዘለዎም ተጻወትቲ ኤውሮጳ - ከም 
ዕዉት ባሎን ድ’ኦር 2022 ካሪም በንዘማ፡ 
ካንተ፡ ነይማር፡ ፋቢንዮ፡ ሀንደርሰን፡ ኩሊባሊ፡ 
መንዲ፡ ነቨስ፡ ፊርሚኖ፡ ማነ፡ ብሮዞቪች፡ 
ሳይንት-ማክሲሚን፡ ማህረዝ፡ ሳቪችን 

ስፖርትስፖርት
ሙሴ ገ/እግዚኣብሄርሙሴ ገ/እግዚኣብሄር

ስፖርትስፖርት

ሓጸርቲ ዜናታትሓጸርቲ ዜናታት

ካልኦትን ድሮ ምስ ዝተፈላለያ ክለባት 
ተጸምቢሮም ኣለዉ። ክሳብ መስኮት 
ምስግጋር ዝዕጾ’ውን፡ እቲ ምስግጋር ደው 
ከምዘይብል ይእመት። እዚ ሊግ፡ ዛጊት 
600 ሚልዮን ዩሮ ኣውጺኡ ምህላዉ፡ 
ጋዜጣ ኤ.ኤስ.ፒ.ኤን ተረድእ።
  እዚ ከምዚ’ሉ እንከሎ፡ ሓንቲ ‘ኮፐ’ 

ዝተባህለት ናይ እስጳኛ ጋዜጣ፡ ነይማር 
ቅድሚ ናብ ስዑዲ ዓረብ ምስግጋሩ፡ 
‘25 ክፍልታት፡ መሐንበሲን ሳውናን 
ዘለዎ መንበሪ ገዛን ነቲ ገዛ ዘጻፍፉ 
ሸሞንተ ሰራሕተኛታትን፡ ትሽዓተ ማካይን 
ከምኡ’ውን ዝኸበረ ወጻኢታት ዝሓትት 
መገሻን ረስቶራንትን ሆቴልን’ ጠለብ 
ኣቕሪቡ ክትብል መስደመም ጽሑፍ ኣብ 
ዓምዳ ኣስፊራ። እዚ ጠለብ ወላ’ኳ ሓቂ 

ፐቲት፡ ናብ ስዑድያ ንዝሰጋገሩ ዘለዉ ፐቲት፡ ናብ ስዑድያ ንዝሰጋገሩ ዘለዉ 
ተጻወትቲ ነቒፉተጻወትቲ ነቒፉ

  ናይ ቅድም ተጻዋታይ ኣርሰናል ኢማኑኤል 
ፐቲት፡ ጌና ኣብ 20ታት ዘለዉ ተጻወትቲ ናብ 
ስዑዲ ዓረብ ኣብ ዝሰጋገሩሉ ዘለዉ እዋን፡ ኣብ 
ኤውሮጳ ክጸንሑ ከምዝግበኦም ብምግላጽ 
ዘይዕጉብነቱ ገሊጹ።
 ንሱ፡ “ኣነ ኣብ ናይ መወዳእታ ናይ ጸወታ 

ዘመነይ እንተዝህሉ ነይረ፡ ናብ ስዑዲ ዓረብ 
ከቕንዕ ምቐለለኒ። እንተኾነ፡ ጌና ወዲ 24 ወይ 
25 ዓመት እናሃለኹ፡ ንኤውሮጳ ገዲፈ ንስዑዲ 
ዓረብ እንተመሪጸ፣ ብሰንኪ ገንዘብ ጥራይ እዩ 
ክኸውን ዝኽእል።” ኢሉ።
  ናብ ሊግ ዓረብ ክትከይድ ዝስሕብ ኵዕሶ 

እግሪ ከምዘየለ ዝገልጽ ፐቲት፡ “ልዑል ደረጃ 
ብቕዓት ክትሕሉ እንተደሊኻ፡ ኣብ ሃገራዊት 
ጋንታ ክትምረጽ፡ ኣብ ውድድራት ኤውሮጳን 
ዋንጫ ዓለምን ክትጻወት እንተደሊኻ፡ ሰሙን 
መጸ ኣንጻር ብሉጻት ተጻወትቲ ክትጻወት 
ኣለካ። ኣብ ነፍሲ ወከፍ ሰለስተ መዓልታት ኣብ 
ተወዳደሪ ግጥም ኵዕሶ እግሪ ክትጻወት ኣለካ። 
ኣብ ሻምፕዮን ሊግን ኤውሮፕያን ካፕን 
ክትህሉ ኣለካ። ኣብ ዕድመ 20ታት እናሃለኻ 

ናብ ስዑድያ እንተኼድካ ግና፡ ንገንዘብ ጥራይ 
እዩ።” ይብል።
  ሊግ ስዑዲ ዓረብ፡ ወላ’ኳ ኣብ’ቲ ፈለማ፡ 

‘30ታት ዝሓለፉ ዝሸምገሉ ተጻወትቲ የፈርም 
ኣሎ’ እንተተባህለ፡ ኣብ’ዚ እዋን ግና፡ 
ነቶም ኣብ ወሳኒ ዕድመ 20ታት ዝርከቡ 
ተጻወትቲ፡ ብገንዘብ ሓባቢሉ ኣብ 
ምግዓዝ ይርከብ።
           **
 ኣርቴታ፡ መጉዳእቲ ቲምበር ከቢድ . . .ኣርቴታ፡ መጉዳእቲ ቲምበር ከቢድ . . .
  ዓላሚ ኣርሰናል ሚኬል ኣርቴታ፡ 

መጉዳእቲ ሓዲሽ ተኸላኻሊኦም ጁሬን 
ቲምበር ከቢድ ምዃኑ ኣአንፊቱ።
  ኣርቴታ፡ “ዓቢ ወጽዓ እዩ። ብፍላይ ንዕኡ፡ 

ኣብ ክረምቲ ተጸምቢሩና መጉዳእቲ ከጋጥሞ 
ዓቢ ጽፍዒት እዩ። ከም ጋንታ ጽኑዕ ዕላማ 
ሒዝና ኣሰጋጊርናዮ፡ ተራኡ’ውን ርኡይ ነይሩ። 
ሕጂ ግና፡ ኣብ’ዛ ዓመተ-ስፖርት ክጻወተልና 
ኣይክእልን እዩ። ስለ’ዚ ክንላመዶ ኣለና። እዚ 
ነገር ዘሕዝን እዩ፣ ይዅን’ምበር ንቕድሚት 
ክንግስግስ ኣለና።” ኢሉ።

  ቲምበር፡ ኣብ መኸፈቲ ጸወታ ፕሪመር ሊግ 
ኣብ የማነይቲ እግሩ ብዘጋጠሞ መጉዳእቲ (ኣብ 
መለጋግቦ ኣዕጽምቱ ምዃኑ ይንገር) ተቐይሩ 
ምውጽኡ ይፍለጥ። ኣብ ዝመጽእ መዓልታት 

መብጣሕቲ ከካይድ ምዃኑ’ውን፡ ኣርሰናል 
ኣፍሊጣ እያ። ከም ግምት ብዙሓት ፈላጣት 
ከኣ፡ ንኣስታት ሸውዓተ ኣዋርሕ ክእለ ይኽእል 
እዩ። ኣብ ዝተፈላለየ መስመር ምክልኻል 
ክጻወት ዝኽእል ብምዃኑ ንኣሰልጣኒኡ 
ብዙሕ ኣማራጺ ዝህብ ቲምበር፡ ኣብ’ዛ ክረምቲ 
ብ34 ሚልዮን ፓውንድ ካብ ኣያክስ ድሕሪ 
ምጽምባሩ፡ ጽልዋኡ ከርኢ ክኢሉ ነይሩ።

መደብ ጸወታመደብ ጸወታ
ሎሚ 

ፕሪመር ሊግ
ኖቲንግሃም - ሸፊልድ 9፡45 ምሸት

ቡንደስሊጋ
ቨርደን ብረመን - ባየር ሙኒክ 9፡30 

ምሸት

እንታይከ ይበሃል ኣሎ?እንታይከ ይበሃል ኣሎ?* ንናፖሊ ድሕሪ 33 ዓመታ ሻምፕዮን 
ሰሪ’ኣ ክትከውን ዘኽኣላ ሉቺያኖ ስፓሌቲ፡ 
ኣብ’ዛ ሰሙን ሓዲሽ ኣሰልጣኒ ሃገራዊት 
ጋንታ ኢጣልያ ኮይኑ ክምዘዝ ምዃኑ 
ጋዜጣ ኮሬረ ደሎ ስፖርት ኣቃሊሓ። 
  ሃገራዊት ጋንታ ኵዕሶ እግሪ ኢጣልያ፡ 

ካብ 2018 ጀሚራ ብሮበርቶ ማንቺኒ 
ክትምራሕ ምጽናሓ ይፍለጥ። ይዅን’ምበር፡ 
ዝሓለፈ ሰንበት ማንቺኒ ካብ መዝነቱ ድሕሪ 
ምእላዩ፡ ቦታኡ ናጻ ይርከብ። በዚ ከኣ፡ 
ንናፖሊ ኣብ’ዛ ክረምቲ ዝሓደጋ ስፓሌቲ 

ክሕዛ ምዃኑ ይግለጽ ኣሎ።   
* ኣብ መስርሕ ምስግጋር ማይሰስ 

ካይሴዶን ሮመዮ ላቪያን ብቸልሲ 
ዝተበልጸት ሊቨርፑል፡ ንኣከፋፋሊ ክሪስታል 
ፓላስ ቸክ ዶኩረ ንምፍራም ጻዕርታት 
ትገብር ኣላ። 
  ኣብ’ዛ ክረምቲ ብርክት ዝበሉ ኣከፋፈልቲ 

ዘፋነወት ሊቨርፑል፡ ንማካሌስተርን 
ስዝቦዝላን ኣፈሪማ እያ። ይዅን’ምበር፡ 

ነቶም እናከፋፈሉ ዝከላኸሉ ዝነበሩ ፋቢንዮን 
ሀንደርሰንን ብሓባር ብምልቃቓ፡ ኣብ’ቲ ቦታ 
ሃጓፍ ኣጋጢሙዋ ምህላዉ ይግለጽ። በዚ 
ኸኣ፡ ነዚ ኣብ’ቲ ቦታ ዝስለፍ ማላዊ ወዲ 
23 ዓመት ተጻዋታይ ንምፍራም፡ ማዕጾ 
ፓላስ ትዅሕኵሕ ኣላ። ዋጋ እዚ ናብ 
ሜዳ ኣንፊድል ክግዕዝ ድሌት ከምዘለዎ 
ዝግለጽ ኣከፋፋሊ፡ 60 ሚልዮን ፓውንድ 
ምዃኑ ይግለጽ።

ምዃኑ ኣይረጋገጽ፡ ነይማር፡ ሮናልዶን 
ካልኦት ኣብ’ዚ ሊግ ዘለዉን ተጻወትቲ 
ዝወስድዎ ሚልዮናት ዶላራት ግና፡ 
ዝተጋነነ ምዃኑ ይግለጽ። ብሓፈሻ ከኣ፡ 
እዚ ዓውዲ ዓቢ ናይ እቶት ኢንዳስትሪ 
ተቐይሩሉ ኣብ ዘሎ እዋን፡ ተጻወትቲ 
ኵዕሶ፡ ኵዕሶ ብምቕላዕ ጥራይ ልዕሊ’ቶም 
ኣብ ዝተፈላለዩ ሞያ ዝርከቡ ብሉጻት ሰባት፡ 
ዝተጋነነ ኣታዊ ይረኽቡ ኣለዉ።

ኣርመንያን ኣዘርባጃንን ብጉዳይ ናጎርኖ ካራባኽ ይገራጨዋኣርመንያን ኣዘርባጃንን ብጉዳይ 
እቶም ኣብ ዞባ ናጎርኖ-ካራባኽ ሰብኣዊ 
ቅልውላው ኣጋጢምዎም ከምዝርከብ 
ዝግለጹ 120 ሽሕ ሰባት ዝሓለፈ ረቡዕ 
ኣብ ዝተኻየደ ህጹጽ ኣኼባ ባይቶ ጸጥታ 
ሕቡራት ሃገራት፡ ኣብ ስምምዕ ክበጽሓ 
ከምዘይከኣላ ተገሊጹ።
ኣብቲ ብጠለብ መንግስቲ ኣርመንያ 

ዝተኻየደ ኣኼባ፡ ኣዘርባጃን ነቲ ካብ 
ዝሓለፈ ወርሒ ኣትሒዛ ዝዓጸወቶ ናብ 
ኣርመንያ ዘራኽብ እንኮ መንገዲ ‘ላቺን’፡ 
ክትከፍቶ ሕቶታት ቀሪቡላ።
ኣዘርባጃን ብሰንኪ ዝወሰደቶ ናይ ምዕጋት 

ስጉምቲ፡ ኣብቲ ዞባ ዝርከቡ ኣሽሓት ሰባት 
ንሕጽረት መግቢ፡ መድሃኒትን ኤሌክትሪክን 
ተቓሊዖም ከምዘለዉ፡ ኣርመንያ ከሲሳ።
ኣብቲ ኣኼባ፡ ኣዘርባጃን ነቲ መንገዲ 

ብቕልጡፍ ክትከፍቶ ዝተማሕጸና 15 
ኣባል ሃገራት ባይቶ ጸጥታ፡ ኣርመንያን 
ኣዘርባጃንን ንኣስታት 30 ዓመታት 
ዝጸንሐን ግጭት ዲፕሎማስያዊ ፍታሕ 
ከናድያሉ ጸዊዐን።

እዚ ከምዚ’ሉ እንከሎ፡ ኣምባሳደር 
ኣዘርባጃን ኣብ ሕቡራት ሃገራት ያሻር 
ኣሊየቭ፡ እቲ ብኣርመንያ ዝቐረበ ክሲታት 
‘መሰረት ዘይብሉ ጠቐነ’ ክብል ነጺግዎ 
ኣሎ።
ንሱ ወሲኹ፡ “ኣርመንያ ንልኡላውነት 

ኣዘርባጃን ብምጥሓስ ኣብ ተዅታዂን 

ዘይሓላፍነታውን ፖለቲካዊ ወፍሪ ተጸሚዳ 
ኣላ” ክብል’ዩ ገሊጹ።
ኣዘርባጃን፡ ልኡላውነታ ንምሕላውን 

ንዘይሕጋዊ ወተሃደራዊ ንጥፈታት 
ኣርመንያ ንምዕጋትን ኣብቲ መስመር 
መፈተሺ ነቑጣ ከምዝተኸለት ዝገለጸ 
ኣምባሳደር ኣሊየቭ፡ ኣብቲ ዞባ ብዘይሕጋዊ 

መንገዲ ዝዓረዱ 10 ሽሕ ወተሃደራት 
ኣርመንያ ከምዘለዉ ኣረዲኡ።
ኣርመንያን ኣዘርባጃንን ብሰንኪ 

ምስሕሓብ ዶባት ኣብ 2020 ናብ ውግእ 

ኣምሪሐን ከምዝነበራ ዝዝከር ኮይኑ፡ 
ኣብ ክልቲኡ ወገን ህይወት ኣስታት 8 
ሽሕ ወተሃደራት ከምዝጠፍአ ጸብጻባት 
የመልክቱ።

ኣፍጋኒስታን - እገዳ ኣመሪካ ክለዓል ዝጽውዕ ሰልፊ ተኻዪዱ
ኣብ ኣፍጋኒስታን - ከተማ ካቡል፡ 

ኣመሪካ፡ ኣብ ልዕሊ’ታ ሃገር ኣጽኒዓቶ ዘላ 
በይናዊ እገዳ ከተልዕሎ ዝጽውዕ ሰፊሕ 
ሰላማዊ ሰልፊ ተኻዪዱ። ኣብቲ ዝሓለፈ 
ረቡዕ ዝተኻየደ ሰልፊ ብኣሽሓት ዝቚጸሩ 
ሰባት ተሳቲፎም።

ህዝቢ ኣፍጋኒስታን ነዚ ጻውዒት ዘቕረበ፡ 
መበል ካልኣይ ዓመት ምውጻእ ሰራዊት 
ኣመሪካ ካብ ሃገሩ ኣብ ዝጽምብለሉ ዘሎ 
እዋን እዩ።
ኣመሪካ፡ ካብ ኣፍጋኒስታን ብጣሊባን 

ተደፊኣ ድሕሪ ምውጸኣ፡ ኣብ ዳግመ 

ሕውየት ኣፍጋኒስታን ክውዕል ዝነበሮ 
ኣስታት 9 ቢልዮን ዶላር ናይታ ሃገር 
ኣደስኪላቶ ምህላዋ ይፍለጥ። 
ኣብዚ እዋን’ዚ ኣስታት ፍርቂ ካብ 

ህዝቢ ኣፍጋኒስታን ሓደጋ ጥምየት 
ኣንጻላልይዎ እናሃለወ፡ ኣመሪካ ነቲ ገንዘብ 
ክትለቆ ዘይምኽኣላ፡ ካብ ሓያሎ ወገናት 
ተቓውሞ ክገጥማ ጸኒሑ እዩ።
እዚ ከምዚ’ሉ እንከሎ፡ ንኣፍጋኒስታን 

ንምድጋፍ ካብ ዝተኣትወ ኣህጉራዊ 
መብጽዓታት፡ እቲ 95 ሚእታዊት 
ከምዘይተተግበረ ጸብጻባት የነጽሩ።
ኣመሪካ፡ ካብ 2001 ክሳብ መፋርቕ 

2021 ኣብ ኣፍጋኒስታን ዘካየደቶ 
ወተሃደራዊ ወፍሪ፡ ኪኖ ሰባዊ ክሳራታቱ፡ 
ኣብ ቍጠባ’ታ ኤስያዊት ሃገር ብቐሊሉ 
ክሓዊ ዘይክእል በሰላ ከምዝገደፈ ተንተንቲ 
ይጠቕሱ።

ቻይናን ህንዲን ሰላም ንምስፋን 
ክሰርሓ ተሰማሚዐን

ቻይናን ህንዲን፡ ኣብ ኣከራኻሪ ዶባት 
ክልቲአን ሃገራት ሰላምን ርግኣትን 
ንምርግጋጽ ብሓባር ክሰርሓ ከምእተሰማምዓ 
ተገሊጹ።
እዚ ዝተገልጸ፡ ኣብቲ ክልቲአን ሃገራት 

ብ14ን 15ን ነሓሰ ዘካየደኦ መበል 19 ርክብ 
ላዕለዎት ኣዘዝቲ ሰራዊት ምዃኑ ተሓቢሩ።
ሚኒስትሪታት ምክልኻል ክልቲአን ሃገራት 

ኣብ ዘውጽእዎ መግለጺታት፡ እቲ ርክብ፡ 
ምስ ዘሰሓሕበን ዶባት ዝተኣሳሰሩ ጉዳያት 
ንምፍታሕ እወታውን ሃናጽን ውጽኢት 

ከምእተረኽቦ ብምጥቃስ፡ ተወሳኺ ርክብ 
ብምክያድ ንምሕያሉ ኣብ ምርድዳእ 
ከምእተበጽሐ ገሊጾም።
ቻይናን ህንዲን፡ ልዕሊ 3,500 ኪሎ-ሜተር 

ዝንውሓቱ ብግቡእ ዘይተመልከተ ኣከራኻሪ 
ዶብ ከምዘለወን’ዩ ዝግለጽ።
ክልቲአን ሃገራት ኣብ 1962፡ 1967 

ከምኡ’ውን ኣብ 1975 ብጉዳይ ዶብ 
ኲናት ከምዝገጠማን፡ ዛጊት’ውን ብዘይካ 
ስምምዕ ምቊራጽ ተጻብኦታት፡ ዝበጽሐኦ 
ወግዓዊ ስምምዕ ከምዘየለን ይፍለጥ።

“ሰሜን ኮርያ፡ ስግረ-ኣህጉራዊ ባለስቲካዊ ሚሳይል 
ክትውንጭፍ ትኽእል እያ” ደቡብ ኮርያ

ሰሜን ኮርያ፡ ነቲ ዝመጽእ ቀዳም፡ ኣመሪካ፡ 
ደቡብ ኮርያን ጃፓንን ከካይደኦ ወጢነን 
ዘለዋ ዋዕላ ተቓውሞኣ ንምግላጽ ስግረ-
ኣህጉራዊ ባለስቲክ ሚሳይል ክትውንጭፍ 
ከምእትኽእል ሓደ ደቡብ ኮርያዊ 
በዓል-ስልጣን ንስለያውያን ምንጭታት 
ብምጥቃስ ገሊጹ።
ፕረዚደንት ኣመሪካ ጆ ባይደን፡ ካብ 

ሰሜን ኮርያ ክመጽእ ንዝኽእል ኑክለስያዊ 

ፖላንድ፡ ወተሃደራዊ ወፍሪ ተዕቢ
ጸጥታዊ ኩነታት ምብራቕ ኤውሮጳ 

እናበኣሰ ኣብ ዝመጸሉ ዘሎ እዋን፡ ፖላንድ 
ኣብ ወተሃደራዊ ጽላት እትገብሮ ወፍሪ 
ከተዕብዮ ምዃና ኣፍሊጣ።
እታ ሃገር ነዚ ዝሓበረት፡ ዝሓለፈ ረቡዕ 

ኣብ ዘካየደቶን ካልኦት ኣባላት ኪዳን 
ሰሜን ኣትላንቲክ-ኔቶ ኣብ ዝተሳተፋኦን 
ወተሃደራዊ ምርኢት እዩ።
ኣብ’ዚ ዓመት’ዚ ወተሃደራዊ ዓቕማ 

ንምድልዳል 34 ቢልዮን ዶላር ሰሊዓ ዘላ 
ፖላንድ፡ ድሮ ዝተራቐቐ ኣጽዋርን ነፈርቲ 
ኲናትን ትሽምት ከምዘላ ይፍለጥ።
ንዩክሬን ገዚፍ ወተሃደራዊ ደገፍ ካብ 

ዝገብራ ኣባላት ኔቶ ሓንቲ ዝኾነት ፖላንድ፡ 
ምስ ቤላሩስ ኣብ ዘዳውባ ከባቢታት ጽዑቕ 
ወተሃደራዊ ምንቅስቓሳት ተካይድ ከምዘላ 
ይሕበር።
እታ ሃገር፡ ኣብ’ቲ ከባቢ ንዝጸንሐ ቍጽሪ 

ሰራዊታ፡ ኣብ’ዚ ዓመት’ዚ ክብ ከምዘበለቶ፡ 

ስግኣትን ናይ ቻይና እናዓበየ ዝኸይድ 
ዘሎ ኩሉ መደያዊ ምትእምማንን 
ንምግታእ ኣብ ዝጽዕረሉ ዘሎ እዋን፡ ምስ 
መራሕቲ ሃገራት ደቡብ ኮርያን ጃፓንን 
ኣብ ኣመሪካ ርክብ ከካይድ ምዃኑ እዩ 
ዝሕበር ዘሎ።
ሰሜን ኮርያ፡ ኣብ መንጎ ሰለስቲአን 

ሃገራት ዝግበር ዘሎ ምሕያል ወተሃደራዊ 
ምትሕብባር፡ ኣካል ናይቲ “ኤስያዊ ኔቶ” 

ንምቛም ዝግበር ዘሎ ጻዕሪታት ምዃኑ 
እያ ክትገልጽ ጸኒሓ።
ምስ ለበዳ ኮቪድ-19 ብዝተኣሳሰር 

ዶባታ ዓጽያቶ ዝጸንሐት ሰሜን ኮርያ 
ኣብዚ ቀረባ እዋን ዶባታ ክትከፍቶ ትዳሎ 
ምህላዋ እውን ትካል ስለያ ደቡብ ኮርያ 
ወሲኹ ሓቢሩ።
ኣብ ዝሓለፈ ወርሒ ሚኒስተር 

ምክልኻል ሩስያ ሰርጌ ሾይጉ ምስ 
መራሒ ሰሜን ኮርያ ኪም ዮንግ ኡን 
ኣብ ፒዮንግያንግ ተራኺቡ ወተሃደራዊ 
ሰልፊ ኣብ ዝተዓዘበሉ እዋን፡ ኣብ መንጎ 
ክልቲኦም ወገናት ሰፊሕ ወተሃደራዊ 
ምትሕብባር ክትግበር ኣብ ስምምዕ 
ከምዝበጽሐ ይዝከር።
ሰሜን ኮርያ፡ ካብ መጀመርታ 2022 

ኣትሒዛ ኣስታት 100 ዝተፈላለየ 
ርሕቀት ዝውንጨፉ ሚሳይላት ብግብሪ 
ከምዝፈተነት ይሕበር።

ብሰንኩ ድማ ምስ ቤላሩስን ሩስያን ዝጸንሓ 
ምትፍናን መሊሱ ከምዝበኣሰ፡ ምንጭታት’ቲ 
ከባቢ ይገልጹ።
ብዘይካ’ዚ፡ ኔቶ ናብ ፖላንድ ዝልእኮ 

ሰራዊትን ኣጽዋርን ኣብ ዝሓለፈ ቀረባ 
ኣዋርሕ ከምዝወሰኸ፡ ጸብጻባት ኣረዲኦም።  
ብመሰረት ሓበሬታ ሚኒስትሪ ምክልኻል 

ሩስያ፡ ምስ ሃገሩ ኣብ ዘዳውብ ከባቢታት 
ምብራቕ ኤውሮጳ ዝተዋፈረ ቍጽሪ 
ሰራዊት ‘ኔቶ’፡ ብዕጽፊታት ዛዪዱ ከምዘሎ 
ተፈሊጡ።
እቲ ወተሃደራዊ ምንቅስቓሳት፡ ሩስያ 

ልኡላውነታ ንምውሓስ ወተሃደራዊ 
ዓቕማን ምድላዋታን ከተሐይል ዘገድድ 
ምዃኑ፡ እቲ ሚኒስትሪ ገሊጹ።
ኔቶ ዘካይዶ ዘሎ ምስፍሕፋሕ፡ ጠንቂ 

ናይ’ቲ ኣብ ዞባ ምብራቕ ኤውሮጳ ዝኽሰት 
ዘሎ ጸጥታውን ወተሃደራውን ቅልውላዋት 
ይኸውን ከምዘሎ ሩስያ ትገልጽ።

